
ԸՆԴՀԱՆՈՒՐ ԴՐՈՒՅԹՆԵՐ
ՀՈԴՎԱԾ 1. Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին օրենքի կարգավորման առարկան
 Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին օրենքով (այսուհետ՝ օրենք) կարգավորվում են Հայաստանի Հանրապետության տարածքում նավթի և բնական գազի երկրաբանական ուսումնասիրությունները և արդյունահանման առանձնահատկությունները:

ՀՈԴՎԱԾ 2. Նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին օրենսդրությունը
1. Հայաստանի Հանրապետության նավթի և բնական գազի երկրաբանական ուսումնասիրությունների և արդյունահանման առանձնահատկությունների մասին օրենսդրությունը կազմված է սույն օրենքից, Հայաստանի Հանրապետության ընդերքի մասին օրենսգրքից (այսուհետ՝ օրենսգիրք), Հայաստանի Հանրապետության հողային օրենսգրքից, «Շրջակա միջավայրի վրա ազդեցության գնահատման և փորձաքննության մասին» օրենքից, «Տեխնիկական անվտանգության ապահովման պետական կարգավորման մասին» օրենքից, «Տեղական ինքնակառավարման մասին» օրենքից և ընդերքօգտագործման իրավահարաբերություններն ու թափոնների կառավարման ոլորտը կարգավորող այլ օրենսդրական և ենթաօրենսդրական նորմատիվ իրավական ակտերից:

2. Նավթամթերքների թափոնների օբյեկտների և նավթամթերքների թափոնների կառավարման նկատմամբ կիրառելի են ընդերքօգտագործման թափոնների օբյեկտների և ընդերքօգտագործման թափոնների կառավարման առնձնահատկությունները սահմանող՝ օրենսգրքի կարգավորումները:

ՀՈԴՎԱԾ 3. Հիմնական հասկացությունները
1. Սույն օրենքում օգտագործվում են հետևյալ հիմնական հասկացությունները`
1) պայմանական տարածք՝ որոշակի աշխարհագրական սահմանանշում պարու​նակող տարածք, որտեղ պետք է իրականացվեն նավթային գործունեության աշխատանքներ.

2) նավթի և բնական գազի երկրաբանական ուսումնասիրության թույլտվություն՝ թույլտվություն, որն իրավունք է տալիս պայմանական տարածքում իրականացնելու նավթի և բնական գազի կանխատեսումային ռեսուրսների հայտնա​բերման, հետախուզման և պաշարների գնահատման նպատակով երկրաբանական ուսում​նասիրություններ.

3) նավթի և բնական գազի արդյունահանման թույլտվություն՝  թույլտվություն, որն իրավունք է տալիս պայմանական տարածքում իրականացնելու նավթի և բնական գազի արդյունահանում.
4) նավթային գործունեություն` նավթի և բնական գազի կանխատեսումային ռեսուրսների հայտնա​բերման, հետախուզման և պաշարների գնահատման կամ արդյունահանման հետ կապված գործողություններ.
5) նավթային գործունեության իրավունք՝ նավթի և բնական գազի կանխատեսումային ռեսուրսների հայտնա​բերման, հետախուզման և պաշարների գնահատման նպատակով երկրաբանական ուսումնասիրության թույլտվությունով, ծրագրով, երկրաբանական ուսումնասիրության և արտա​դրանքի բաժանման պայմանագրերով կամ նավթի և բնական գազի արդյունահանման թույլտվությունով, նախագծով, արդյունահանման և արտա​դրանքի բաժանման պայմանագրերով հավաստվող նավթային գործունեություն իրականացնելու բացառիկ իրավունք.
6) նավթի ու բնական գազի երկրաբանական ուսումնասիրության աշխատանք՝ (այսուհետ՝ երկրաբանական ուսումնասիրություն)՝ պայմանական տարածք​ում նավթի ու բնական գազի կանխատեսումային ռեսուրսների հայտնա​բերման, հետախուզման ու պաշարների գնահատման նպատակով իրականացվող ընդերքի երկրաբանական ուսումնասիրության աշխատանքների համալիր.
7) կանխատեսումային ռեսուրսների հայտնա​բերում, հետախուզում և պաշարների գնահատում` երկրաբանական և երկրաֆիզիկական ուսումնասիրությունների արդյունքում նավթի և բնական գազի կուտակումների հայտնաբերում, դրանց ծավալի, քանակի, որակի և տարածքային դիրքի ու ձևի որոշում և այդ պաշարների երկրաբանատնտեսագիտական գնահատում.
8) նավթի և բնական գազի արդյունահանում՝ նավթը և բնական գազը երկրի մակերես դուրս բերման հետ կապված ցանկացած գործողություն, ներառյալ՝
ա. նավթը և բնական գազը երկրի մակերես դուրս բերման նպատակով հորատանցքի հորատում, կառուցում (երկրաբանական շերտերի մեկուսացումով) և շահագործում, այդ թվում՝ ստորերկրյա արդյունաբերական սարքավորումների և կառույցների, նավթի և բնական գազի տեղափոխման համար հորատանցքից մինչև բեռնաթափման կետ հաղորդակցության գծերը,
բ. նավթի և բնական գազի վերամշակումը և մաքրումը մեխանիկական խառնուրդներից և ջրից,

գ. նավթին և բնական գազին խառնված բաղադրիչների անջատում և մնացուկների հեռացում,

           դ. նավթին խառնված բնական կամ ուղեկցող գազի անջատում և մնացուկների հեռացում,

9) նավթային գործունեության իրավունքի կրող (այսուհետ՝ ընդերքօգտագործող)՝ իրա​վաբանական անձ, որն ստացել է նավթային գործունեության իրավունք.
10) նավթ՝ ածխաջրածիններ՝ անկախ նրանց տեսակարար կշռից, որոնք արդյունահանվում են հեղուկ վիճակում.
11) բնական գազ՝ ածխաջրածիններ, ներառյալ չոր գազը, ուղեկցող գազը, ոչ ածխաջրածնային գազը, որոնք գտնվում են գազային վիճակում.

12) արդյունահանման նախագիծ՝ նավթի և բնական գազի արդյունահանման աշխատանքների իրականացման համար մշակված փաստաթուղթ. 

13) երկրաբանական ուսումնասիրության ծրագիր` նավթի և բնական գազի երկրաբանական ուսումնասիրության աշխատանքների իրականացման համար մշակված փաստաթուղթ. 
14) նավթային գործունեության պայմանագիր՝ լիազոր մարմնի և ընդերքօգտագործողի միջև կնքված գրավոր համաձայնություն, որով սահմանվում են տվյալ նավթային գործունեության (նավթի և բնական գազի երկրաբանական ուսումնասիրության կամ արդյունահանման) իրավունքի տրամադրման պայմանները, կողմերի իրավունքներն ու պարտականությունները.

15)  արտադրանքի բաժանման պայմանագիր՝ պայմանագիր, որով սահմանվում են նավթային գործունեության հետ կապված ծախսերի հատուցման, նախատեսվող հնարավոր արտադրանքի՝ նավթի ու բնական գազի արդյունահանված պաշարների բաժնեմասերի չափաքանակների բաժանման պայմանները.
16)  արտոնյալ դիմումատու` նավթի և բնական գազի կանխատեսումային ռեսուրսների հայտնա​բերման, հետախուզման ու պաշարների գնահատման նպատակով երկրաբանական ուսումնասիրության աշխատանքների իրականացման իրավունք կրող, որը տվյալ պայմանական տարածքում նավթի և բնական գազի արդյունահանման իրավունք ձեռք բերելու համար դիմում է ներկայացրել լիազոր մարմին.
17) հրաժարման հավաստագիր՝ լիազոր մարմնի կողմից տրվող՝ ընդերքօգտագործողի նավթային գործունեության իրավունքից հրաժարումը հավաստող փաստաթուղթ:
18) նավթամթերքների թափոններ` նավթի և բնական գազի երկրաբանական ուսումնասիրության կամ արդյունահանման կամ վերամշակման արդյունքում առաջացած մեխանիկական խառնուրդներ, նավթին և բնական գազին խառնված կամ ուղեկից բաղադրիչներից անջատված մնացուկներ (հեղուկ, պինդ կամ գազային վիճակում(.
19)   նավթամթերքների թափոնների կառավարում՝  նավթամթերքների թափոնների հավաքման, փոխադրման, վնասազերծման, կուտակման, պահման, հեռացման, տեղադրման, թաղման, մշակման, օգտահանման գործողություններ, որոնք ուղղված են նավթամթերքների թափոնների օբյեկտների և նավթամթերքների թափոնների կառավարման միջոցով շրջակա միջավայրի կամ մարդու առողջության վրա նավթամթերքների թափոնների բացասական ազդեցության հնարավորության դեպքում կանխմանը կամ հնարավորինս նվազեցմանը.

20)  նավթամթերքների թափոնների կառավարման պլան՝  նավթամթերքների թափոնների կառավարման համապարփակ փաստաթուղթ, որը նկարագրում է նավթամթերքների թափոնների օբյեկտներում թափոնների հավաքման, փոխադրման, վնասազերծման, կուտակման, պահման, հեռացման, տեղադրման, թաղման այն գործողությունները, որոնք անհրաժեշտ են սույն օրենքով նախատեսված նպատակների իրականացման համար: Ընդ որում, նավթամթերքների թափոնների կառավարման պլանը մշակում և ընդերքի օգտագործման հետ կապված՝ շրջակա միջավայրի ոլորտի պետական կառավարման լիազոր մարմին են ներկայացնում բոլոր ընդերքօգտագործողները.

21) ֆինանսական երաշխիք՝  նավթամթերքների թափոնների կառավարման պլանով նախատեսված՝ նավթամթերքների թափոնների օբյեկտների շահագործման, փակման, փակումից հետո օրենքով նախատեսված միջոցառումների իրականացման, ինչպես նաև նշված գործողությունների արդյունքում առաջացող թերությունների կամ պատճառված վնասների հատուցումն ապահովելու նպատակով Հայաստանի Հանրապետության կառավարության սահմանած չափանիշները բավարարող իրավաբանական անձանց կողմից տրվող և ընդերքի օգտագործման հետ կապված՝ շրջակա միջավայրի ոլորտի պետական կառավարման լիազոր մարմին ներկայացվող երաշխիք: 


2. Սույն օրենքում կիրառված այլ հասկացությունների բացատրությունները տրված են օրենսգրքում: 

ՀՈԴՎԱԾ 4. Երկրաբանական աշխատանքների կատարման ժամանակ օգտագործվող գույքի, նավթի և բնական գազի պաշարների տնօրինման իրավունքը
1. Արտադրանքի բաժանման հիմունքներով նավթի և բնական  գազի հնարավոր արդյունահանվելիք պաշարների բաժնեմասերի չափաքանակների նկատմամբ տնօրինման իրավունքները որոշվում են արտադրանքի բաժանման պայմանագրի օրինակելի ձևով հաստատված տոկոսադրույքներին համապատասխան: 
2. Նավթային գործունեության իրավունքի սահմաններում ձեռք բերված անշարժ և շարժական գույքը, որի արժեքը կողմերի համաձայնությամբ հաշվարկվում է հնարավոր արդյու​նահանվելիք նավթի և բնական գազի ինքնարժեքում, պետության կողմից նավթով և բնական գազով փոխհատուցվելուց հետո անցնում է պետության տնօրինմանը: Եթե կողմերի միջև չի կնքվում նավթային գործունեության իրավունքի սահմաններում ձեռք բերված անշարժ և շարժական գույքի արժեքի փոխհատուցման համաձայնություն, ապա պետությունը չի փոխհատուցում նշված գույքի դիմաց, և ընդերքօգտագործողն ինքն է տնօրինում այդ գույքը:

3.  Սարքավորումները պայմանական տարածքից ապամոնտաժում և հեռացնում է ընդերքօգտագործողը՝ սեփական միջոցների հաշվին՝ ապահովելով մարդկանց կյանքի և առողջության անվտանգությունը, ինչպես նաև շրջակա միջավայրի պահպանությունը:

ՀՈԴՎԱԾ 5. Նավթային գործունեության ոլորտում փորձաքննության անցկացումը
1. Նավթային գործունեության ոլորտում իրականացվում են հետևյալ փորձաքննությունները`

1) ընդերքաբանական.

2) շրջակա միջավայրի վրա ազդեցության.

3) տեխնիկական անվտանգության:

2. Ընդերքաբանական փորձաքննությունն իրականացվում է oրենսգրքով սահմանված կարգով, շրջակա միջավայրի վրա ազդեցության պետական փորձաքննությունը կատարվում է «Շրջակա միջավայրի վրա ազդեցության գնահատման և փորձաքննության մասին» օրենքով սահմանված կարգով, իսկ տեխնիկական անվտանգության փորձաքննությունը՝ «Տեխնիկական անվտանգության ապահովման պետական կարգավորման մասին» օրենքով:
ՀՈԴՎԱԾ 6.  Երկրաբանական տեղեկության նկատմամբ սեփականության իրավունքը
1. Երկրաբանական տեղեկության նկատմամբ սեփականության իրավունքի հետ կապված իրավահարաբերությունները կարգավորվում են oրենսգրքով:
	

	Նավթային գործունեության իրականացումը պայմանական տարածքների սահմաններից նավթի և բնական գազի երևակումների դուրս գալու դեպքում


1.  Նավթային գործունեության իրականացման համար Հայաստանի Հանրապետության տարածքը բաժանված է վեց պայմանական տարածքների, որոնց սահմանների կոորդինատները  հաստատված  են լիազոր մարմնի կողմից:

2. Եթե պայմանական տարածքի նավթաբեր և գազաբեր երկրաբանական կառուցվածքները և (կամ) նավթի և բնական գազի երևակումները դուրս են գալիս պայմանական տարածքի սահմաններից դեպի այլ պայմանական տարածքներ, որը ծանրաբեռնված է այլ նավթային գործունեության իրավունքով, ապա երկրաբանական  ուսումնասիրությունը իրականացվում է ընդերքօգտագործողների համատեղ կազմված ծրագրով: 

Գ Լ ՈՒ Խ 2
ՆԱՎԹԱՅԻՆ ԳՈՐԾՈՒՆԵՈՒԹՅԱՆ ՈԼՈՐՏԻ ՊԵՏԱԿԱՆ ԿԱՐԳԱՎՈՐՈՒՄԸ

ՀՈԴՎԱԾ 8. Նավթային գործունեության բնագավառում Հայաստանի Հանրապետության կառավարության իրավասությունները. 

1. Նավթային գործունեության բնագավառում կառավարության իրավասություններն են`

1) նավթային գործունեության ոլորտում պետական քաղաքականության որոշումն ու իրականացման ապահովումը.

2) նավթային գործունեության թույլտվությունների ձևերի հաստատումը.

3) նավթային գործունեության և արտադրանքի բաժանման պայմանագրերի օրինակելի ձևերի հաստատումը. 
4) նավթային գործունեության բնագավառում միջազգային համագործակցության իրականացումը, ինչպես նաև Հայաստանի Հանրապետության օրենքներով սահմանված այլ իրավասություններ.

5) նավթային գործունեության իրավունքների հաշվառման կենտրոնացված մատյանից տեղեկատվության տրամադրման կարգի սահմանումը.

6) Հայաստանի Հանրապետության հողային օրենսգրքի 83-րդ հոդվածով սահմանված երկրաբանական ուսումնասիրության աշխատանքների իրականացման նպատակով հորատանցքերի հորատման համար անհրաժեշտ հողամասերի օգտագործման պայմանագրի օրինակելի ձևի հաստատումը,

7) նավթի և բնական գազի պաշարների դասակարգման կարգի հաստատումը:
ՀՈԴՎԱԾ 9. Նավթային գործունեության ոլորտում ընդերքի օգտագործման և պահպանության, ինչպես նաև նավթային գործունեության հետ կապված շրջակա միջավայրի պահպանության պետական կառավարումը.
1. Նավթային գործունեության ոլորտում ընդերքի օգտագործման և պահպանության բնագավառի լիազոր մարմնի իրավասություններն են՝

1) նավթային գործունեության ոլորտում պետական քաղաքականության մշակումն ու իր իրավասության սահմաններում դրա իրականացումը.
2) նավթային գործունեության իրավունքի տրամադրումը.

3) նավթային գործունեության ոլորտում ընդերքաբանական փորձաքննության իրականացումը.

4) նավթային գործունեության պայմանագրի կնքումը.

5) արտադրանքի բաժանման մասին պայմանագրի կնքումը.
6) նավթային գործունեության իրավունքի տրամադրման ժամանակ օրենսգրքի 26-րդ հոդվածով սահմանված` ընդերքօգտագործման համար արգելված ընդերքի առանձին տեղամասերի ճշգրտումը.

7) նավթային գործունեության իրավունքների հաշվառման կենտրոնացված մատյանի ձևի հաստատումը,

8) երկրաբանական ուսումնասիրության համար անհրաժեշտ փորձնական հանույթի ֆիզիկական ծավալների սահմանումը:

2. Նավթային գործունեության հետ կապված՝ շրջակա միջավայրի ոլորտում պետական կառավարման լիազոր մարմնի իրավասություններն են`

1) նավթային գործունեության բնագավառում շրջակա միջավայրի վրա ազդեցության փորձաքննության իրականացումը, «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված կարգով փորձաքննական եզրակացության հաստատումը.


2) նավթային գործունեության բնագավառում շրջակա միջավայրի պահպանության պետական քաղաքականության մշակումն ու իրականացումը.

3. Նավթային գործունեության հետ կապված՝ բնապահպանության և ընդերքի ոլորտում վերահսկողություն իրականացնող տեսչական մարմնի իրավասություններն են`

1) նավթի և բնական գազի երկրաբանական ուսումնասիրության աշխատանքների կատարման համար ընդունված ստանդարտների, նորմերի ու կանոնների կատարման նկատմամբ վերահսկողության իրականացումը.
2) նավթի և բնական գազի երկրաբանական ուսումնասիրության աշխատանքների կատարման համար ընդունված շրջակա միջավայրի պահպանության նորմերի, պայմանների ու պահանջների կատարման նկատմամբ պետական վերահսկողության իրականացումը.

3)  շրջակա միջավայրի ոլորտի պետական կառավարման լիազոր մարմնի հաստատած մշտադիտարկումների պլանի կամ ծրագրի կատարման նկատմամբ վերահսկողության իրականացումը.

4) լիազոր մարմնին ընդերքօգտագործման իրավունքը դադարեցնելու վերաբերյալ միջնորդագրի ներկայացումը.

5) օրենսդրությամբ նախատեսված այլ իրավասություններ:
Գ Լ ՈՒ Խ 3
ՆԱՎԹԱՅԻՆ ԳՈՐԾՈՒՆԵՈՒԹՅԱՆ ԻՐԱՎՈՒՆՔԸ
ՀՈԴՎԱԾ 10. Նավթային գործունեության իրավունքի տրամադրումը
1. Նավթային գործունեության իրավունքը տրամադրում է լիազոր մարմինը` սույն օրենքով և իրավական այլ ակտերով սահմանված կարգով` թույլտվությունների, ինչպես նաև դիմումատուի հետ պայմանագրերի կնքման միջոցով:
2. Նավթային գործունեության իրավունքն անբաժանելի է և կարող է պատկանել միայն մեկ իրավաբանական անձի:

3.Նավթային գործունեության  իրավունքը հավաստող փաստաթղթերի ամբողջությունը հիմք են օրենսգրքով սահմանված կարգով երկրաբանական ուսումնասի​րությունների աշխատանքների հաշվառման համար:

ՀՈԴՎԱԾ 11. Նավթային գործունեության ծախսերի փոխհատուցումը
1. Նավթի և բնական գազի երկրա​բանական ուսումնասիրության գործընթացում ընդերքօգտագործողի կատարած ծախսերը փոխհատուցվում են արտադրանքի բաժանման պայմանագրում նախատեսված պայմաններով՝ կազմված հաշվետվության համաձայն, որի օրինակելի ձևը հաստատում է լիազոր մարմինը:

2.  Ծախսերի փոխհատուցումն սկսվում է միայն արտադրանքի արդյունահանումից հետո՝ ի հաշիվ արտադրանքի բաժանման պայմանագրով ամրագրվող ընդերքօգտագործողի նավթի և բնական գազի բաժնեմասի՝ կատարված ծախսերի փոխհատուցման համար: 

ՀՈԴՎԱԾ 12. Նավթային գործունեության իրավունքի գրավը
 
1. Նավթային գործունեության իրավունքը կարող է լինել գրավի առարկա:

2. Նավթային գործունեության իրավունքի գրավի հետ կապված հարաբերությունները կարգավորվում են օրենսգրքի 28-րդ և 29-րդ հոդվածներով և սույն օրենքի 18-րդ հոդվածով սահմանված կարգով:

 
ՀՈԴՎԱԾ 13. Նավթային գործունեության իրավունքի փոխանցումը և փոխանցման վերաբերյալ համաձայնություն տալու կարգը
 
1. Նավթային գործունեության իրավունքի փոխանցումն այլ անձի, բացառությամբ սույն հոդվածով  նախատեսված դեպքերի, արգելվում է: 
2.  Նավթային գործունեության իրավունքը փոխանցվում է իրավաբանական անձի վերակազմակերպման (միաձուլում, միացում, բաժանում, առանձնացում, վերակազմավորում) դեպքերում` իրավահաջորդության կարգով բաժանիչ հաշվեկշռի կամ փոխանցման ակտի հիման վրա, լիազոր մարմնի համաձայնությամբ, որը տրվում է սույն հոդվածով սահմանված ընթացակարգով:
3.  Անձը, որը մտադիր է սույն հոդվածի 2-րդ մասով սահմանված դեպքում փոխանցել իրեն պատկանող նավթային գործունեության իրավունքը, լիազոր մարմին է ներկայացնում նավթային գործունեության իրավունքի փոխանցման մասին դիմում:

4. Դիմումը պետք է ներառի՝

1) իրավաբանական անձի լրիվ անվանումը, որին պատկանում է նավթային գործունեության իրավունքը. 

2) նշում` փոխանցվող նավթային գործունեության իրավունքի մասին.

3) բաժանման, առանձնացման և վերակազմավորման դեպքերում՝ վերակազմակերպվող ընկերությունների ընդհանուր ժողովի կամ ժողովի՝ առանձնացման, բաժանման մասին որոշումը, որի մեջ պետք է նշված լինի բաժանիչ (առանձնացման) հաշվեկշիռը և վերջինիս համապատասխան՝ իրավահաջորդ ընկերությունների իրավունքների ու պարտականությունների բաշխումը: Լիազոր մարմնի համաձայնությունն ստանալուց հետո 20-օրյա ժամկետում ներկայացվում են նաև նավթային գործունեության իրավունքը ձեռք բերող իրավաբանական անձի (այսուհետ՝ «ձեռք բերող իրավաբանական անձ») պետական գրանցման համարը, նշում այդ իրավաբանական անձի կանոնադրական կապիտալի չափի մասին, կանոնադրությունը, սույն մասի 5-րդ կետով սահմանված փաստաթղթերը, որոնցից յուրաքանչյուրի չներկայացումը Լիազոր մարմնի կողմից տրված համաձայնությունը չեղարկելու հիմք է:

4) միաձուլման, միացման դեպքերում՝ ձեռք բերող իրավաբանական անձի պետական գրանցման համարը, նշում այդ իրավաբանական անձի կանոնադրական կապիտալի չափի մասին, կանոնադրությունը, բաժանիչ հաշվեկշիռը,

5) սույն մասի 4-րդ կետով սահմանված դեպքերում ձեռք բերող իրավաբանական անձի.

ա. հավաստումը հանքավայրի շահագործման աշխատանքների ավարտից 2 տարի առաջ հանքի փակման վերջնական ծրագրի կազմման վերաբերյալ․ 

բ. հանքի փակման ծրագրի իրականացման ֆինանսական երաշխիքները.

 գ. տեղեկություններ դիմումատուի մասնագիտական աշխատանքային փորձի, հիմնական անձնակազմի անդամների, ֆինանսական և տեխնիկական կարողությունների ու միջոցների մասին սույն օրենքի 29-րդ հոդվածի 2-րդ մասի 7-րդ կետին համապատասխան:
դ.  ֆինանսական առաջարկները և երաշխիքները, որոնք պետք է ներառեն մանրամասներ հանքի աշխատանքի, կապիտալ և գործառնական ծախսերի վերաբերյալ.

6) հաշվետվություն ծրագրով կամ նախագծով նախատեսված աշխատանքների կատարման մասին, այդ թվում` նաև բնապահպանական միջոցառումների մասին.

7) հաշվետվություն՝ նավթամթերքների թափոնների կառավարման պլանով նախատեսված միջոցառումների իրականացման վերաբերյալ,
8) «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքով սահմանված՝ իրական շահառուների վերաբերյալ տեղեկություններ բովանդակող քաղվածք՝ դիմումը ներկայացնելուն նախորդող 5 օրվա դրությամբ,
9) գործող տեխնիկական անվտանգության փորձաքննության դրական եզրակացությունը:
5. Դիմումին կցվող փաստաթղթերը ներկայացվում են բնօրինակով կամ վավերացված պատճենով: Փաստաթղթերը ներկայացվում են հայերենով, իսկ օտարալեզու փաստաթղթերը՝ նոտարական կարգով վավերացված թարգմանությամբ։
6. Լիազոր մարմինը դիմումն ստանալուց հետո` 30-օրյա ժամկետում, որոշում է ընդունում նավթային գործունեության իրավունքի փոխանցման համաձայնություն տալու կամ համաձայնություն տալը մերժելու մասին: Սույն մասում նշված ժամկետում լիազոր մարմնի կողմից որոշում չկայացվելու դեպքում համաձայնությունը համարվում է տրված:
7. Եթե դիմումատուի ներկայացրած փաստաթղթերը թերի են, ապա լիազոր մարմինը դիմումի գրանցման օրվանից հետո 10 աշխատանքային օրվա ընթացքում տեղեկացնում է դիմումատուին այդ մասին: Դիմումատուն ծանուցումը ստանալուց հետո 10-օրյա ժամկետում վերացնում է նշված թերությունները: Դիմումին կից փաստաթղթերի ամբողջական և լրամշակված փաթեթը կրկին ներկայացնելուց հետո Լիազոր մարմինը 30-օրյա ժամկետում, որոշում է ընդունում նավթային գործունեության իրավունքի փոխանցման համաձայնություն տալու կամ համաձայնություն տալը մերժելու մասին: Եթե նշված թերությունները սահմանված ժամկետում չեն վերացվում, ապա լիազոր մարմինն այդ հիմքով մերժում է դիմումը:

8. Նավթային գործունեության իրավունքի փոխանցման վերաբերյալ համաձայնություն տալը լիազոր մարմնի կողմից մերժվում է սույն օրենքով սահմանված` նավթային գործունեության իրավունքի հայցը մերժելու դրույթներին համապատասխան:

ՀՈԴՎԱԾ 14. Նավթային  գործունեության իրավունքների հաշվառումը
1. Լիազոր մարմինը վարում է նավթային գործունեության իրավունքների հաշ​վառման կենտրոնացված մատյան, որում հաշվառվում են այդ իրավունքներին առնչվող տեղեկությունները, ինչպես նաև իրավունքների փոփոխությունները, փոխանցումները, գրավը, զգուշացումը և դադարեցումը:
2. Նավթային գործունեության իրավունքի հաշվառման կենտրոնացված մատյանում գրանցվում է նավթային գործունեության իրավունք հայցելու ներկայացված դիմումը: Նման գրանցում ստացած յուրաքանչյուր դիմում համարակալվում է: Դիմումի ստացման ամսաթիվը և ժամը նշվում են ստացականում, որը հանձնվում է դիմումատուին կամ նրա լիազորած անձին կամ պատվիրված նամակով ուղարկվում է դիմումատուին:

3. Նավթային գործունեության իրավունքների հաշվառման կենտրոնացված մատյանի ձևը հաստատում է լիազոր մարմինը:

4.  Նավթային գործունեության իրավունքների հաշվառման կենտրոնացված մատյանից տեղեկատվությունը տրամադրվում է կառավարության  սահմանած կարգով:

ՀՈԴՎԱԾ 15.  Զգուշացումը և նավթային գործունեության իրավունքի կասեցումը, դադարեցումը
1. Նավթային գործունեության իրավունքը դադարեցվում է սույն օրենքով սահմանված հիմքերով և կարգով:

2. Լիազոր մարմինն ընդերքօգտագործողին տալիս է գրավոր զգուշացում, եթե նա՝

1) չի կատարում սույն օրենքով և օրենսգրքով նախատեսված պարտավորությունները.

2) չի կատարում նավթային գործունեության իրավունքի պայմանները, այդ թվում՝ պայմանագրերով և ծրագրով նախատեսված իր պարտավորությունների իրականացմանն առնչվող պայմանները՝ բացառությամբ օրենսգրքի 55.1-ին հոդվածի 1-ին մասով նախատեսված դեպքերի, և լիազոր մարմին են ներկայացվել համապատասխան փաստերը վկայող փաստաթղթեր:

3) լիազոր մարմին չի ներկայացրել սույն օրենքի 21-րդ հոդվածի 2-րդ մասի 11-րդ կետով պահանջվող  տեղեկությունների փոփոխությունների մասին տեղեկություն այդ փոփոխությունը կատարելուց հետո` 14 օրվա ընթացքում, կամ ներկայացված տվյալները կեղծ են կամ ոչ ամբողջական:
4) օրենքով սահմանված ժամկետում չի ներկայացրել իրական շահառուների վերաբերյալ տեղեկություններ կամ ներկայացրել է իրական շահառուի վերաբերյալ կեղծ տվյալ կամ թաքցրել է ներկայացման ենթակա տվյալը և չի վերացրել թույլ տված խախտումը դրա վերաբերյալ կայացված դատական ակտն ուժի մեջ մտնելուց կամ վարչական ակտի անբողոքարկելի դառնալուց հետո՝ 30 օրյա ժամկետում, կամ սույն օրենքով նախատեսված հիմքերի առկայության դեպքում լիազոր մարմին չի ներկայացրել իրական շահառուների վերաբերյալ տեղեկություններ բովանդակող քաղվածք։
3. Սույն հոդվածի 2-րդ մասի 3-րդ և 4-րդ կետերով նախատեսված դեպքերում տրված զգուշացման հիմքերը չվերացնելու դեպքում նավթային գործունեության իրավունքը կասեցվում է մինչև սահմանված տեղեկատվության ներկայացումը (բայց ոչ ավելի, քան 120-օրյա ժամկետով):

4. Լիազոր մարմինը ընդերքօգտագործողին տալիս է գրավոր զգուշացում սույն հոդվածի 2-րդ մասի 3-րդ և 4-րդ կետերով նախատեսված դեպքի բացահայտման օրվանից հետո` 10-օրյա ժամկետում:

5. Լիազոր մարմինը նավթային գործունեության իրավունքը կասեցնելու վերաբերյալ որոշում է ընդունում սույն հոդվածի 2-րդ մասի 3-րդ և 4-րդ կետերով նախատեսված դեպքում լիազոր մարմնի կողմից տրված զգուշացմամբ սահմանված ժամկետի ավարտից հետո` 10-օրյա ժամկետում:

6. Լիազոր մարմինն իրավունք չունի որոշում ընդունելու նավթային գործունեության իրավունքի դադարեցման մասին, եթե ընդերքօգտագործողը զգուշացման կամ կասեցման մասին ծանուցումը ստանալուց հետո` ոչ ավելի, քան 90 օրվա ընթացքում, կամ մինչև կասեցման համար սահմանված ժամկետը լրանալը վերացրել է նշված հիմքերը:

 7. Նավթային գործունեության իրավունքը դադարում է, եթե`

1) լրացել է նավթային գործունեության իրավունքի գործողության ժամկետը.

2) լուծարվել է ընդերքօգտագործող իրավաբանական անձը.

3) լիազոր մարմնի սահմանած ժամկետում ընդերքօգտագործողը չի վերացրել զգուշացման (ոչ ավելի, քան 90 օրվա ընթացքում)  կամ սույն հոդվածի 3-րդ մասով սահմանված դեպքում՝ կասեցման (մինչև 120 օր) հիմքերը և ընդունվել է համապատասխան վարչական ակտ.

4) ընդերքն օգտագործվել է ոչ այն նպատակով, որի համար տրամադրվել է,

5) ընդերքօգտագործողը հայտնաբերել և լիազոր մարմնին 14 օրվա ընթացքում չի տեղեկացրել`
ա. նավթային գործունեության իրավունքում չնշված օգտակար հանածոների կուտակումների հայտնաբերման մասին,

բ. հազվագյուտ և գիտամշակութային արժեք ներկայացնող օբյեկտների առկայության մասին,

գ. չնախատեսված էկոլոգիական ռիսկերի ի հայտ գալու մասին.
6) օրենսգրքի 28-րդ հոդվածով սահմանված ընթացակարգով կնքված իրավունքի գրավով ապահովված նպատակային փոխառության (նպատակային վարկային) պայմանագրի շրջանակներում ընդերքօգտագործողին հանձնված դրամը ծախսվել է ոչ նպատակային կամ ընդերքօգտագործողը չի ներկայացրել օրենսգրքի 28-րդ հոդվածի 3-րդ մասով սահմանված տարեկան հաշվետվությունը․ 
7) բնապահպանության և ընդերքի ոլորտում վերահսկողություն իրականացնող տեսչական մարմնի ստուգմամբ արձանագրված՝ սույն օրենքի պահանջների և պայմանագրային պարտականությունների խախտման վերացման համար տրված հանձնարարականի չկատարման վերաբերյալ ակտն ուժի մեջ է մտել, և ներկայացվել է նավթային գործունեության իրավունքը դադարեցնելու մասին միջնորդագիր և ընդունվել է համապատասխան վարչական ակտ կամ բնապահպանության և ընդերքի ոլորտում վերահսկողություն իրականացնող տեսչական մարմնի ստուգմամբ արձանագրված՝ սույն հոդվածի 7-րդ մասի 4-րդ և 5-րդ կետերով սահմանված իրավախախտման վերաբերյալ ստուգման ակտի բողոքարկման օրենքով նախատեսված ժամկետը լրացել է, և ներկայացվել է նավթային գործունեության իրավունքը դադարեցնելու մասին միջնորդագիր և ընդունվել է համապատասխան վարչական ակտ.
8) «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված դեպքերում փորձաքննական դրական եզրակացությունն ուժը կորցրել է կամ ուժը կորցրած է ճանաչվել:

8. Սույն հոդվածի 7-րդ մասով նախատեսված դեպքերում լիազոր մարմինն իրավունք ունի միակողմանիորեն լուծելու նավթային գործունեության պայմանագրերը:

ՀՈԴՎԱԾ 16. Նավթային գործունեության ընթացքում կնքվող պայմանագրերը
1. Նավթային գործունեություն իրականացնելու համար կնքվում են` 
1) նավթի և բնական գազի երկրաբանական ուսումնասիրության կամ նավթի և բնական գազի արդյունահանման պայմանագիր, 
2) արտադրանքի բաժանման պայմանագիր, 
2. Արտադրանքի բաժանման պայմանագիրը կնքվում է նավթային գործունեության իրավունքի տրամադրման հետ միաժամանակ:
3. Արտադրանքի բաժանման պայմանագիրը պետք է նախատեսի՝
1) նավթի և բնական գազի երկրաբանական ուսումնասիրության և նախատեսվող արդյունահանման աշխատանքների ժամկետների առանձնացումը.

2)  երկրաբանական ուսումնասիրության աշխատանքների նվազագույն ծավալը, արժեքը և ժամկետը.

3) նավթային գործունեության ծախսերի փոխհատուցման, նավթի և բնական գազի արտադրանքի բաժանման պայմանները.  
4) նավթի և բնական գազի շուկայական արժեքի որոշման եղանակները.

5) նավթային գործունեության ընթացքում օգտագործվող գույքի սեփականության իրավունքները:

ՀՈԴՎԱԾ 17.  Նավթային գործունեության իրականացման ծանուցումը
1. Լիազոր մարմինը նավթային գործունեության իրավունքի տրամադրումից հետո 14 օրյա ժամկետում այդ մասին գրավոր իրազեկում է ընդերքօգտագործողին: Իրավունքի տրման պահից 10–օրյա ժամկետում նավթային գործունեության հետ կապված գործունեության վերաբերյալ լիազոր մարմինն իր պաշտոնական ինտերնետային կայքում հրապարակում է առնվազն հետևյալ տեղեկատվությունը. 

1) նավթային գործունեության իրավունք ստացած իրավաբանական անձի անվանումը.

2) նավթային գործունեության իրավունք ստանալու համար ներկայացված դիմումի տարին, ամիսը, ամսաթիվը.

3) նավթային գործունեության թույլտվության հերթական համարը, տրման տարին, ամիսը, ամսաթիվը և ժամկետը.


4) թույլտվության երկարաձգման դեպքում՝ համապատասխան փաստաթղթի համարը, տրամադրմանան տարին, ամիսը, ամսաթիվը, թույլտվության երկարաձգման ժամկետը.


5) պայմանական տարածքի համարը, ծայրակետերի կոորդինատները` միասնական կոորդինատային համակարգով.


6) նավթային գործունեության պայմանագրի համարը, կնքման տարին, ամիսը, ամսաթիվը, պայմանագրում փոփոխություններ կատարելու դեպքում՝ յուրաքանչյուր փոփոխության համար համապատասխան փաստաթղթի համարը, կնքման տարին, ամիսը, ամսաթիվը:

2. Ընդերքօգտագործման իրավունքով ծանրաբեռնված լինելու դեպքում ընդերքի տեղամասում նավթի և բնական գազի երկրաբանական ուսումնասիրության աշխատանքները կարող են իրականացվել տվյալ տեղամասի նկատմամբ ընդերքօգտագործման իրավունք կրողի համաձայնության դեպքում:

ՀՈԴՎԱԾ 18. Նավթային գործունեության իրավունքի տրամադրման ժամկետները

1. Նավթի և բնական գազի երկրաբանական ուսումնասիրության իրավունքը տրամադրվում է 5 տարին չգերազանցող ժամկետով։ Ընդերքօգտագործողի ներկայացրած դիմումի հիման վրա այն կարող է երկարաձգվել միմյանց հաջորդող 2 ժամանակահատվածի համար, յուրաքանչյուր անգամ՝ 2 տարվանից ոչ ավելի ժամկետով:

2. Նավթի և բնական գազի երկրաբանական ուսումնասիրության նպատակով տրամադրված իրավունքի գործողության ժամկետը՝ դրանց պաշարների հաստատումից հետո 20 օրվա ընթացքում կարող է երկարաձգվել ևս մեկ տարով` արդյունահանման նախագիծը կազմելու համար:

3. Նավթի և բնական գազի արդյունահանման իրավունքը տրամադրվում է 25 տարի ժամկետով, որը կարող է երկարաձգվել ևս 25 տարի ժամկետով: Մինչև 25 տարի ժամկետով թույլտվություն կարող է տրամադրվել միայն այն դեպքում, երբ պահանջվող ժամկետում արդյունահանվում են հանքավայրի հաստատված ողջ հաշվեկշռային պաշարները:
4. Նավթային գործունեության ժամկետներն ամրագրվում են նավթային գործու​նեության իրավունքը հավաստող փաստաթղթերում:

ՀՈԴՎԱԾ 19. Երկրաբանական ուսումնասիրության կարգը
1. Երկրաբանական ուսումնասիրություններ կարող է կատարել  իրավաբանական անձը (այդ թվում` օտարերկրյա պետության առևտրային կազմակերպությունը), որը ձեռք է բերել այդ իրավունքը սույն օրենքով սահմանված կարգով:
2.  Երկրաբանական ուսումնասիրություններն իրականացվում են լիազոր մարմնի տված թույլտվության, կնքված արտադրանքի բաժանման և երկրաբանական ուսումնասիրության մասին պայմանագրերի ու ծրագրի հիման վրա:
ՀՈԴՎԱԾ 20. Նավթի և բնական գազի երկրաբանական ուսումնասիրության թույլտվության բովանդակությունը
 
1. Նավթի և բնական գազի երկրաբանական ուսումնասիրության թույլտվությունը (այսուհետ` թույլտվություն) մասնավորապես ներառում է՝

2)  նավթային գործունեության իրավունք կրողի անվանումը և գտնվելու վայրը,

2) պետական գրանցման վկայականի համարը և գրանցման ամսաթիվը,

3)  թույլտվության հերթական համարը, տրամադրման տարեթիվը, ամիսը, ամսաթիվը և գործողության ժամկետը,
  4) պայմանական տարածքի համարը, ծայրակետերի կոորդինատները` միասնական կոորդինատային համակարգով:

2. Թույլտվությանը կցվում են ծրագիրը և երկրաբանական ուսումնասիրության ու արտադրանքի բաժանման պայմանագրերը, որոնք նավթային գործունեության իրավունքի անքակտելի մասերն են:

 
ՀՈԴՎԱԾ 21. Նավթի և բնական գազի երկրաբանական ուսումնասիրության իրավունք հայցելու մասին դիմումը
 
1. Նավթի և բնական գազի երկրաբանական ուսումնասիրության իրավունք հայցելու մասին դիմումը ներկայացվում է լիազոր մարմին:

2. Դիմումում նշվում և դրան կից ներկայացվում են (թղթային և էլեկտրոնային տարբերակներով) `
1) դիմումատուի անվանումը, իրավաբանական հասցեն,

2) դիմող իրավաբանական անձի գործադիր մարմնի ղեկավարի անունը, ազգանունը, հեռախոսահամարը, էլկտրոնային հասցեն,

3) գործունեության իրականացման վայրը, պայմանական տարածքը,
4)  դիմումատուի պետական գրանցման համարը,
5)  նավթի և բնական գազի հայտնաբերման ու գնահատման նպատակով երկրաբանական ուսումնասիրության աշխատանքների իրականացման համար ծրագրով պահանջվող ժամկետը,
6) դիմումին կցվող փաստաթղթերի ցանկը,
7) դիմումը կազմելու տարին, ամիսը, ամսաթիվը,
8) դիմող իրավաբանական անձի գործադիր մարմնի ղեկավարի կամ լիազորված անձի ստորագրությունը,
9)  պայմանական տարածքի ընդհանուր և երկրաբանական նկարագրությունները` երկրաբանական քարտեզով, և հատակագիծը` ծայրակետային կոորդինատներով,
10)  ծրագիրը` համաձայն սույն օրենքի 22-րդ հոդվածին,
11)  տեղեկություններ դիմումատուի մասնագիտական աշխատանքային փորձի, հիմնական անձնակազմի անդամների, ֆինանսական և տեխնիկական կարողությունների ու միջոցների մասին՝

ա. դիմումը ներկայացնելու տարվան նախորդող տարիների ընթացքում նավթային գործունեության ոլորտում իրականացրած համապատասխան մասնագիտական աշխատանքային փորձի վերաբերյալ տեղեկատվություն՝ ներկայացնելով նավթային գործունեության ոլորտում նախկինում կատարված աշխատանքների (ուսումնասիրության և (կամ( արդյունահանման) տարեթիվը, երկիրը, արդյունքները,
բ. ծրագրով պահանջվող աշխատանքների իրականացման համար անհրաժեշտ` համապատասխան մասնագիտական աշխատանքային փորձ ունեցող մասնագետների հետ կնքված պայմանագրերի պատճենները,
գ. ծրագրի իրականացման համար անհրաժեշտ տեխնիկական միջոցների առկայության մասին տեղեկանք, իսկ օրենքով սահմանված կարգով օգտագործման իրավունքով պատկանող տեխնիկական միջոցի համար տեխնիկական անձնագիրը և համապատասխան պայմանագրի պատճենները, ներառելով տեխնիկական միջոցների ողջ ցանկը, մանրամասն նկարագրությունը, վճարման և մատակարարման ժամկետները և պայմանները,
դ. ծրագրի իրականացման համար անհրաժեշտ ֆինանսական միջոցների առկայությունը հավաստող տեղեկանք, որը ներառելու է աշխատավարձը, կապիտալ ծախսերը և պետական տուրքը, իսկ տրամադրված վարկային գծի կամ բանկային երաշխիքի, կամ ֆինանսական միջոցների փոխառության առկայության դեպքում՝ նաև համապատասխան ֆինանսական կազմակերպության հետ կնքված պայմանագրի պատճենը,

ե. Հայաստանի Հանրապետության հարկային մարմինների կողմից տրված՝ հարկային մարմնի կողմից վերահսկվող եկամուտների գծով պարտավորություններ չունենալու մասին տեղեկանք՝ դիմումը Լիազոր մարմին ներկայացնելուն նախորդող 5 օրվա դրությամբ.

12) ֆինանսական ծախսերի մասին տեղեկանք, որը պետք է ներառի մանրամասներ ուսումնասիրության աշխատանքի, կապիտալ և գործառնական ծախսերի վերաբերյալ,
13)  իրական շահառուների վերաբերյալ տեղեկություններ բովանդակող քաղվածք՝ դիմումը Լիազոր մարմին ներկայացնելուն նախորդող 5 օրվա դրությամբ.
14) դիմումը ներկայացնելուց հետո մինչև իրավունք հայցելու դիմումի վերաբերյալ որոշման կայացումն ընկած ժամանակահատվածում իրական շահառուների փոփոխության դեպքում փոփոխության պետական գրանցումից հետո իրական շահառուների վերաբերյալ տեղեկություններ բովանդակող քաղվածք:

ՀՈԴՎԱԾ 22. Նավթի և բնական գազի հայտնաբերման ու գնահատման նպատակով երկրաբանական ուսումնասիրության ծրագիրը
 
1. Նավթի և բնական գազի երկրաբանական ուսումնասիրության իրավունք հայցելու մասին դիմումին կից լիազոր մարմին է ներկայացվում ծրագիրը (թղթային և էլեկտրոնային տարբերակով)` համաձայնեցման նպատակով:

2. Ծրագիրը պետք է ներառի`

1) կատարվելիք աշխատանքների նպատակներն ու ենթադրվող ժամկետները.
2) աշխատանքների կատարման նախանշված մեթոդները, եղանակները, ծավալները և միջոցները` միջազգային լավագույն փորձին համապատասխան, ներկայացնելով՝ միջազգային լավագույն փորձի վերաբերյալ համեմատական վերլուծություն և տվյալ նախագծում կոնկրետ մեթոդներն ընտրելու նպատակահարմարության հիմնավորում:
3. Ծրագրին կցվում են՝

1) անհրաժեշտ քարտեզագրական նյութերը.

2) «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 2-րդ մասով սահմանված՝ շրջակա միջավայրի վրա ազդեցության փորձաքննության ներկայացվող փաստաթղթերի փաթեթը.
3) նավթամթերքների թափոնների կառավարման պլանը և նավթամթերքների թափոնների կառավարման պլանով նախատեսված միջոցառումների իրականացման համար անհրաժեշտ ֆինանսական երաշխիքները՝ օրենսգրքի 5.1 գլխով սահմանված պահանջներին համապատասխան․
4․ Առանց լիազոր մարմնի հետ համաձայնեցված կամ առանց շրջակա միջավայրի վրա ազդեցության և տեխնիկական անվտանգության փորձաքննական դրական եզրակացություններ ստացած՝ նավթի և բնական գազի հայտնաբերման ու գնահատման նպատակով երկրաբանական ուսումնասիրության  ծրագրի՝ երկրաբանական ուսումնասիրության նպատակով ընդերքօգտագործումն արգելվում է:

ՀՈԴՎԱԾ 23. Նավթի և բնական գազի երկրաբանական ուսումնասիրության իրավունք հայցելու մասին դիմումի վերաբերյալ որոշման ընդունումը
 
1. Նավթի և բնական գազի երկրաբանական ուսումնասիրության իրավունք հայցելու մասին դիմումի ստացման օրվանից հետո 5-օրյա ժամկետում լիազոր մարմինը դիմումատուին ծանուցում է դիմումին կից ներկայացված փաստաթղթերի փաթեթի ամբողջականության և դիմումի գրանցման մասին՝ ստորագրությամբ առձեռն հանձնելու, ինչպես նաև հանձնման այնպիսի եղանակներով, որոնք թույլ են տալիս հաստատել հասցեատիրոջ կողմից օրենքով սահմանված դեպքերում պատշաճ ծանուցված լինելու փաստը:
2. Դիմումի գրանցման օրվանից հետո` 30-օրյա ժամկետում, լիազոր մարմինը քննարկում է դիմումին կից ներկայացված երկրաբանական ուսումնասիրության ծրագիրը և տեղեկացնում է դիմումատուին ծրագիրը «Տեխնիկական անվտանգության ապահովման պետական կարգավորման մասին» օրենքի 11-րդ հոդվածին համապատասխան տեխնիկական անվտանգության փորձաքննության ենթարկելու և մինչև 60-օրյա ժամկետում տեխնիկական անվտանգության փորձաքննության դրական եզրակացությունը լիազոր մարմնին ներկայացնելու անհրաժեշտության մասին։.

3. Դիմումի գրանցման օրվանից հետո` 30 աշխատանքային օրյա ժամկետում, լիազոր մարմինը քննարկում է դիմումին կից ներկայացված երկրաբանական ուսումնասիրության ծրագիրը և այն սույն օրենքի 22-րդ հոդվածի 3-րդ մասով նախատեսված փաստաթղթերի հետ միասին ներկայացնում է սույն օրենքով սահմանված շրջակա միջավայրի վրա ազդեցության փորձաքննության: Շրջակա միջավայրի ոլորտի պետական կառավարման լիազոր մարմինը ծրագիրն ստանալուց հետո` «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված կարգով և ժամկետներում, տրամադրում է եզրակացություն:
4.  «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 4-րդ մասով սահմանված դեպքում լիազոր մարմինը փաթեթը 3-օրյա ժամկետում վերադարձնում է դիմումատուին, իսկ «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 10-րդ մասով նախատեսված դեպքում տեղեկությունն ստանալուց հետո՝ 5-օրյա ժամկետում, այդ մասին ծանուցում է դիմումատուին: Դիմումատուն ծանուցումն ստանալուց հետո` «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 10-րդ մասով սահմանված ժամկետում, վերացնում է նշված թերությունները: «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 11-րդ մասով սահմանված ծանուցումն ստանալու դեպքում լիազոր մարմինն այդ հիմքով մերժում է դիմումը:

5. Դիմումատուն օրենքով սահմանված պետական տուրքը պարտավոր է վճարել ոչ ուշ, քան նավթի և բնական գազի երկրաբանական ուսումնասիրության իրավունք հայցելու դիմումը բավարարելու մասին պատշաճ ձևով տեղեկացումից հետո՝ 5 աշխատանքային օրվա ընթացքում:

6. Դիմումատուն լիազոր մարմին պետական տուրքի վճարումը հավաստող փաստաթուղթ կարող է չներկայացնել: Դիմումատուի կողմից պետական տուրքի վճարումը հավաստող փաստաթուղթ չներկայացվելու դեպքում լիազոր մարմինը նավթի և բնական գազի երկրաբանական ուսումնասիրության իրավունք հայցելու դիմումը բավարարելու մասին որոշումն ընդունելուց հետո գանձապետական առցանց կառավարման համակարգի կամ պետական վճարումների էլեկտրոնային համակարգի միջոցով հավաստիանում է պետական տուրքի՝ սույն հոդվածի 5-րդ մասում նշված ժամկետում վճարված լինելու մասին և դիմումատուին պատշաճ ձևով հանձնում կամ ուղարկում է նավթային գործունեության իրավունքի տրամադրման որոշումը՝ նավթային գործունեության իրավունքը հավաստող փաստաթղթերով:  
 7. Նավթային գործունեության իրավունքն ուժի մեջ է մտնում նավթային գործունեության իրավունքի տրամադրման որոշման մասին պատշաճ ձևով տեղեկացումից հետո, իսկ հայտատուի կողմից պետական տուրքը նավթային գործունեության իրավունքի տրամադրման որոշման մասին պատշաճ ձևով տեղեկացումից հետո վճարման դեպքում՝ հայտատուի կողմից պետական տուրքը վճարվելու օրվանից: Սույն հոդվածի 5-րդ մասով նախատեսված ժամկետում դիմումատուի կողմից պետական տուրքը չվճարվելու դեպքում լիազոր մարմնի դիմումը բավարարելու վերաբերյալ որոշումը համարվում է ուժը կորցրած: 
8. Եթե երկու կամ ավելի անձ դիմում են ներկայացրել ընդերքի միևնույն տեղամասի համար, ապա նախապատվություն է տրվում այն դիմումատուին, որի դիմումն առաջինն է գրանցվել: Այն դեպքում, երբ առաջին դիմումատուի դիմումի վերաբերյալ որոշման կայացման համար անհրաժեշտ՝ շրջակա միջավայրի վրա ազդեցության գնահատման փորձաքննական եզրակացությունը  դեռ չի տրամադրվել, իսկ մյուս դիմումատուների դեպքում՝ տրամադրվել է դրական եզրակացություն, մյուս դիմումատու(ներ)ի դիմում(ներ)ի վերաբերյալ որոշման կայացման ժամկետը կասեցվում է մինչև  հաջորդաբար առաջին դիմումատուի դիմումի վերաբերյալ որոշման ընդունումը:
9. Եթե դիմումատուի ներկայացրած փաստաթղթերը թերի են, ոչ ամբողջական, կամ ներկայացված ուսումնասիրության ծրագիրը, ինչպես նաև դիմումատուի ֆինանսական և տեխնիկական կարողությունների ու միջոցների մասին տեղեկությունները չեն համապատասխանում օրենսդրությամբ սահմանված պահանջներին, ապա լիազոր մարմինը 20 օրվա ընթացքում տեղեկացնում է դիմումատուին այդ մասին: Դիմումատուն ծանուցումը ստանալուց հետո` 10-օրյա ժամկետում, վերացնում է նշված թերությունները: Եթե նշված թերությունները սահմանված ժամկետում չեն վերացվում, ապա լիազոր մարմինն այդ հիմքով մերժում է դիմումը:
10. Լիազոր մարմինը մերժում է դիմումը, եթե`

1) ներկայացված փաստաթղթերը կամ դրանցում նշված տեղեկությունները կեղծ են.

2) դիմումատուի առկա ֆինանսական և տեխնիկական կարողություններն ու միջոցները բավարար չեն լինի ծրագրով նախատեսված աշխատանքներն իրականացնելու համար կամ դրանք հավաստող փաստաթղթերը ներկայացված չեն.

3) նավթային գործունեության ոլորտում Ծրագրով նախատեսված աշխատանքների իրականացման համար անհրաժեշտ՝ առնվազն 5 տարվա մասնագիտական աշխատանքային փորձ ունեցող մասնագետների հետ կնքված պայմանագրերի պատճենները ներկայացված չեն. 
4) եթե ուսումնասիրության ծրագիրը չի բավարարում սույն օրենքի 22-րդ հոդվածով սահմանված պահանջներին.
5( եթե դիմումատուն ունի հարկային մարմնի կողմից վերահսկվող եկամուտների գծով ժամկետանց՝ չմարված պարտավորություններ.
6) սույն օրենքի  15-րդ հոդվածի 7-րդ մասի 3-7-րդ կետերով նախատեսված հիմքով դադարեցվել է դիմումատուի` նախկինում ունեցած նավթային գործունեության որևէ իրավունք.

7)  երկրաբանական ուսումնասիրության իրավունքի տրամադրումը հակասում է Հայաստանի Հանրապետության օրենսդրության, այդ թվում` Հայաստանի Հանրապետության ազգային անվտանգության ապահովման, ինչպես նաև Հայաստանի Հանրապետության մասնակցությամբ միջազգային պայմանագրերի պահանջներին.
8) պայմանական այն տարածքի, որի համար դիմումատուն դիմել է, նավթային գործունեության իրավունքը դադարեցված օբյեկտ է և իրավունքի դադարեցման մասին վարչական ակտը բողոքարկվել է դատական կարգով և առկա չէ դատարանի օրինական ուժի մեջ մտած վճիռը.

9) երկրաբանական ուսումնասիրության ծրագրի վերաբերյալ տրվել է շրջակա միջավայրի վրա ազդեցության կամ տեխնիկական անվտանգության փորձաքննության բացասական եզրակացություն: 

11. Դիմումի մերժման վերաբերյալ որոշման մեջ նշվում են մերժման բոլոր հիմքերը՝ բացառելով որևէ  խտրականություն:

ՀՈԴՎԱԾ 24. Նավթի և բնական գազի երկրաբանական ուսումնասիրության և արտադրանքի բաժանման մասին պայմանագրերի կնքումը
1. Լիազոր մարմնի կողմից նավթի և բնական գազի երկրաբանական ուսումնասիրության իրավունք հայցելու մասին դիմումը բավարարելու վերաբերյալ ծանուցումն ստանալուց հետո դիմումատուն 10-օրյա ժամկետում հրավիրվում է նավթի և բնական գազի երկրաբանական ուսումնասիրության ու սույն օրենքի 16-րդ հոդվածով սահմանված արտադրանքի բաժանման մասին պայմանագրերն իր կողմից վավերացնելու համար: 

2.  Պայմանագրերի վավերացումից հետո 10-օրյա ժամկետում դիմումատուին տրվում է նավթի և բնական գազի երկրաբանական ուսումնասիրության իրավունքը հավաստող փաստաթղթերի փաթեթը: Նշված ժամկետում դիմումատուի չներկայանալու դեպքում նավթի և բնական գազի երկրաբանական ուսումնասիրության իրավունք հայցելու մասին դիմումը բավարարելու վերաբերյալ ընդունված որոշումը համարվում է ուժը կորցրած:

3.  Թույլտվությունը, նավթի և բնական գազի հայտնաբերման ու գնահատման նպատակով երկրաբանական ուսումնասիրության և արտադրանքի բաժանման մասին պայ​մանագրերը և ծրագիրը համատեղ՝ նավթի և բնական գազի հայտնաբերման ու գնահատման նպատակով երկրաբանական ուսումնասիրության իրավունքը հավաստող փաստաթղթերի փաթեթն են:

4. Նավթի և բնական գազի երկրա​բանական ուսումնասիրության մասին պայմա​նագիրը պետք է նախատեսի`

1) երկրաբանական ուսումնասիրության նպատակը.

2) աշխատանքների կատարման ժամանակացույց (ժամկետներն ըստ երկրաբանական ուսումնասիրության փուլերի), այդ թվում՝ նաև ստացված երկրաբանական տեղեկություններն ընդերքաբանական փորձաքննության ներկայացնելու ենթադրվող ժամկետները.

3) պայմանական տարածքի համարը  և կոորդինատները.

4) պայմանագրի գործողության ժամկետը` ըստ ծրագրի.

5) բնապահպանական միջոցառումները` Հայաստանի Հանրապետության բնա​պահպանական օրենսդրությանը համապատասխան
6( դրույթներ` ընդերքն օգտագործելիս օրենքով սահմանված կատարվող վճարների հաշվարկման և վճարումների վերաբերյալ, այդ թվում՝ շրջակա միջավայրի պահպանության դրամագլխին վճարումների ժամանակացույցի վերաբերյալ:

ՀՈԴՎԱԾ 25.  Նավթի և բնական գազի երկրաբանական ուսումնասիրության թույլտվության ժամկետի երկարաձգումը

 
1. Թույլտվության գործողության ժամկետը չի կարող երկարաձգվել, եթե թույլտվության ժամկետի երկարաձգումը պայմանավորված է ընդերքօգտագործողի կողմից պայմանագրային պարտականությունների կատարման խախտմամբ կամ ընդերքօգտագործողը չի կատարել երկրաբանական ուսումնասիրության ծրագրով՝ թույլտվության ժամկետի երկարաձգման համար ներկայացված դիմումի պահին նախատեսված յուրաքանչյուր աշխատանքի առնվազն 70%-ը, ինչպես նաև չի կատարել շրջակա միջավայրի պահպանության դրամագլխին դիմումի ներկայացման պահի դրությամբ նախատեսված ծավալով հատկացումները՝ բացառությամբ օրենսգրքի 55.1-ին հոդվածի 1-ին մասով նախատեսված դեպքերի, որոնք 90 օրվա ընթացքում անհնար են դարձնում աշխատանքների կատարումը, և լիազոր մարմին են ներկայացվել համապատասխան փաստերը վկայող փաստաթղթերը:

2. Թույլտվության ժամկետը չի կարող երկարաձգվել, եթե ընդերքօգտագործողն ուսումնասիրության արդյունքների հիման վրա առանձնացված ոչ հեռանկարային տեղամասերից հրաժարում չի նախատեսում, ինչը չի կարող լինել պակաս, քան նախապես հատկացված տեղամասի քսանհինգ տոկոսը: 
3. Նավթի և բնական գազի ընդերքի երկրաբանական ուսումնասիրության թույլտվության գործողության ժամկետը նավթի և բնական պաշարների հաստատումից հետո՝ 20 օրվա ընթացքում, նավթային գործունեության իրավունք կրողի ներկայացրած դիմումի հիման վրա կարող է երկարաձգվել ևս մեկ տարով` արդյունահանման նախագիծը կազմելու համար:
4.  Ընդերքօգտագործողը կարող է ցանկացած ժամանակ, բայց ոչ ուշ, քան թույլտվության գործողության ժամկետի ավարտից 9 ամիս առաջ, դիմել լիազոր մարմին` թույլտվության ժամկետը երկարաձգելու համար: Ժամկետի երկարաձգման մասին դիմումում պետք է նշվեն`

1) երկարաձգման խնդրարկվող ժամանակահատվածը.

2) հանգամանքները, որոնք հիմք են նավթի և բնական գազի երկրաբանական ուսումնասիրության աշխատանքների թույլտվության ժամկետը երկարաձգելու համար.

3) հաշվետվություն ծրագրով նախատեսված աշխատանքների կատարման, այդ թվում` բնապահպանական ծրագրով նախատեսված միջոցառումների իրականացման մասին.

4) փոփոխված ծրագիրը.

5) երկրաբանական ուսումնասիրությունները շարունակելու հիմնավորումները:

5. Երկրաբանական ուսումնասիրության ժամկետի երկարաձգման համար ներկայացված դիմումի նկատմամբ կիրառվում են սույն օրենքի 23-րդ հոդվածի 2-7-րդ մասերով սահմանված կանոնները:
6. Լիազոր մարմնից դիմումի բավարարման մասին ծանուցումն ստանալուց հետո 10-օրյա ժամկետում դիմումատուն ներկայանում է նավթի և բնական գազի երկրաբանական ուսումնասիրության մասին պայմանագրում կատարվող համապատասխան փոփոխությունն իր կողմից վավերացնելու համար, որից հետո 10-օրյա ժամկետում տրվում է նավթային գործունեության իրավունքի փոփոխված տարբերակը: Նշված ժամկետներում դիմումատուի չներկայանալու դեպքում նավթային գործունեության իրավունքի ժամկետի երկարաձգում հայցելու մասին դիմումը բավարարելու վերաբերյալ ընդունված որոշումը համարվում է ուժը կորցրած:

 
ՀՈԴՎԱԾ 26. Նավթի եվ բնական գազի երկրաբանական ուսումնասիրության ծրագրում կատարվող փոփոխությունը
 
1. Նավթի և բնական գազի երկրաբանական ուսումնասիրության իրավունք կրող կամ հայցող անձը կարող է փոփոխություններ կատարել ծրագրում:

2. Ծրագրում կատարվող յուրաքանչյուր փոփոխություն ուժի մեջ է մտնում լիազոր մարմնի հետ համաձայնեցվելուց և բնապահպանական միջոցառումների ծրագրում փոփոխություն կատարվելուց հետո:

3. Երկրաբանական ուսումնասիրության ծրագրի փոփոխության համար ներկայացված դիմումի նկատմամբ կիրառվում են սույն օրենքի 23-րդ հոդվածի 2-7-րդ մասերով սահմանված կանոնները:

4. Լիազոր մարմնից դիմումի բավարարման մասին ծանուցումն ստանալուց հետո 10-օրյա ժամկետում դիմումատուն ներկայանում է նավթի և բնական գազի երկրաբանական ուսումնասիրության մասին պայմանագրում կատարվող համապատասխան փոփոխությունն իր կողմից վավերացնելու համար, որից հետո 10-օրյա ժամկետում տրվում է նավթային գործունեության իրավունքի համապատասխան փոփոխված տարբերակը: Նշված ժամկետներում դիմումատուի չներկայանալու դեպքում նավթային գործունեության իրավունքի ժամկետի երկարաձգում հայցելու մասին դիմումը բավարարելու վերաբերյալ ընդունված որոշումը համարվում է ուժը կորցրած:
5. Սույն օրենքի 7-րդ հոդվածի 2-րդ մասով նախատեսվող համատեղ ծրագիրը ներկայացվում է ընդերքօգտագործողների կողմից մեկ դիմումով։
ՀՈԴՎԱԾ 27.  Նավթի և բնական գազի երկրաբանական ուսումնասիրության իրավունքից հրաժարումը
 1. Նավթի և բնական գազի երկրաբանական ուսումնասիրության իրավունք կրող անձը, որը ցանկանում է հրաժարվել պայմանական տարածքի նկատմամբ երկրաբանական ուսումնասիրության իրավունքից, հրաժարումն ուժի մեջ մտնելու համար պետք է դիմի լիազոր մարմին՝ իր համար ցանկալի օրվանից առնվազն 9 ամիս առաջ:

2. Դիմումում և դրան կից ներկայացվում են`

1) նշում հրաժարումն ուժի մեջ մտնելու ցանկալի օրվա մասին.

2) պայմանական տարածքում կատարված աշխատանքների, այդ թվում նաև բնապահպանական միջոցառումների ծրագրով նախատեսված, մանրամասն նկարագրությունը, որի նկատմամբ երկրաբանական ուսումնասիրության իրավունքից դիմումատուն ցանկանում է հրաժարվել.

3) իրական շահառուների վերաբերյալ տեղեկություններ բովանդակող քաղվածք.
4) պայմանական տարածքում կատարված աշխատանքների կատարումը հավաստող փաստաթղթերը:

3. Լիազոր մարմինը հրաժարման դիմումը մերժում է եթե դիմումատուն չի ներկայացրել սույն հոդվածի 2-րդ մասով նախատեսված փաստաթղթերը կամ դրանք ամբողջական չեն:

4. Հրաժարման դիմումի նկատմամբ կիրառվում է օրենսգրքի 45-րդ հոդվածով սահմանված կանոնները։ 

5. Պայմանական տարածքի նկատմամբ երկրաբանական ուսումնասիրության իրավունքից հրաժարումը չի ազատում պայմանական տարածքի նկատմամբ մինչև հրաժարումն ուժի մեջ մտնելու պահն առաջացած պարտավորություններից և պատասխանատվությունից:

Հոդված 28. Նավթի և բնական գազի երկրաբանական ուսումնասիրության իրավունք կրողի իրավունքներն ու պարտականությունները

 
1. Իրավունք կրող անձն իրավունք ունի`

1) կատարելու բացառիկ իրավունքով տրամադրված պայմանական տարածքում նավթի և բնական գազի երկրաբանական ուսումնասիրության աշխատանքներ.
2) նավթի և բնական գազի երկրաբանական ուսումնասիրության աշխատանքների կատարման համար ներգրավելու երրորդ անձանց` քաղաքացիաիրավական պայմանագրի կնքմամբ.

3) հայտնաբերված արդյունաբերական նշանակություն կրող նավթի և բնական գազի պաշարների գնահատումից հետո դիմելու լիազոր մարմին` արդյունահանման իրավունք ստանալու համար:

2. Իրավունք կրող անձը պարտավոր է`

1)  նավթի և բնական գազի երկրաբանական ուսումնասիրության աշխատանքներն իրականացնել լիազոր մարմնի հետ համաձայնեցված՝ նավթի և բնական գազի հայտնաբերման ու գնահատման նպատակով երկրաբանական ուսումնասիրության ծրագրին և կնքված՝ նավթի և բնական գազի երկրաբանական ուսումնասիրության և արտադրանքի բաժանման մասին պայմանագրերին համապատասխան.

2) յուրաքանչյուր տարվա ավարտից հետո 60 օրվա ընթացքում լիազոր մարմին ներկայացնել կատարված աշխատանքների մասին միջանկյալ հաշվետվություն.
3) նավթի և բնական գազի, այլ օգտակար հանածոների հայտնաբերման դեպքում 14 օրվա ընթացքում տեղեկացնել լիազոր մարմնին.
4)  չխոչնդոտել օրենսգրքով սահմանված կարգով ընդերքօգտագործման իրավունք կրող ընկերությունների բնականոն գործունեությունը.
5) նավթի և բնական գազի երկրաբանական ուսումնասիրության աշխատանքների արդյունքում ստացված երկրաբանական տեղեկությունն օրենսգրքով և այլ իրավական ակտերով սահմանված կարգով հանձնել լիազոր մարմնին.
6) առանց լիազոր մարմնի համաձայնության երկրաբանական ուսումնասիրության աշխատանքների արդյունքում ստացված երկրաբանական տեղեկությունը չհանձնել երրորդ կողմին.
7) նավթի և բնական գազի ռեսուրսների հայտնաբերման դեպքում լիազոր մարմնի և իրավունքով տրամադրված պայմանական տարածքին հարակից պայմանական տարածքներում նավթային գործունեություն իրականացնող կազմակերպությունների հետ փոխհամաձայնեցնել ուսումնասիրության հետագա իրականացվելիք աշխատանքները՝ լիազոր մարմնի համաձայնությամբ.
8) լիազոր մարմնին տեղեկացնել սույն օրենքի 21-րդ հոդվածի 2-րդ մասի 11-րդ կետով պահանջվող տեղեկության փոփոխության մասին փոփոխություն կատարելուց հետո` 14 օրվա ընթացքում.
9) «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքով սահմանված ժամկետում իրականացնել իրական շահառուների գրանցում և լիազոր մարմին ներկայացնել իրական շահառուների վերաբերյալ տեղեկություններ բովանդակող քաղվածք, ինչպես նաև «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքով սահմանված կարգով և ժամկետում իրական շահառուների փոփոխության պետական գրանցումից հետո փոփոխության մասին լիազոր մարմնին տեղեկացնել 14 օրվա ընթացքում` ներկայացնելով իրական շահառուների վերաբերյալ տեղեկություններ բովանդակող քաղվածք.
10)  կատարել խախտված հողատարածքների ռեկուլտիվացիայի աշխատանքներ օրենսգրքով սահմանված պահանջներով.
11) լիազոր մարմին ներկայացնել «Հաշվապահական հաշվառման մասին» օրենքով սահմանված կարգով և ժամկետում ֆինանսական հաշվետվություն` համապատասխան հիմնավորող փաստաթղթերով.
12) յուրաքանչյուր տարվա ավարտից հետո՝ մինչև հունիսի 30-ը ներառյալ, լիազոր մարմին ներկայացնել ուսումասիրության ընթացքում կատարված ծախսերի վերաբերյալ աուդիտորական հաշվետվություն.
13) ուսումնասիրության թուլտվության ժամկետի ավարտից հետո՝ 90 աշխատանքային օրվա ժամկետում լիազոր մարմին ներկայացնել «Հաշվապահական հաշվառման մասին» օրենքով սահմանված ֆինանսական համապարփակ հաշվետվություն թույլտվության ամբողջ ժամանակաշրջանի համար.
14) ուսումնասիրության թույլտվության ժամկետի ավարտից հետո՝ 120 աշխատանքային օրվա ժամկետում լիազոր մարմին ներկայացնել ուսումասիրության ամբողջ ժամանակաշրջանի ընթացքում կատարված ծախսերի վերաբերյալ աուդիտորական հաշվետվություն.
15) կրել սույն օրենքով, օրենսգրքով և այլ օրենքներով նախատեսված այլ պարտականություններ։

ՀՈԴՎԱԾ 29. Նավթի և բնական գազի արդյունահանման իրավունք հայցելու դիմումը
1.  Իրավաբանական անձը (այդ թվում` օտարերկրյա պետության առևտրային կազմակերպությունը) կարող է դիմել լիազոր մարմին՝ նավթի և բնական գազի արդյունահանման իրավունք ստանալու նպատակով:
2. Դիմումում նշվում կամ դրան կից ներկայացվում են (թղթային և էլեկտրոնային տարբերակներով)`
1) դիմումատուի պետական գրանցման համարը, նշում դիմումատուի իրավաբանական անձի կանոնադրական կապիտալի չափի մասին.
2) հանքավայրի շահագործման ակնկալվող ժամկետը` հաշվարկված առկա տեխնիկատնտեսական ցուցանիշների հիման վրա.

3) նավթի և բնական գազի արդյունահանման նախագիծը` սույն օրենքի 30-րդ հոդվածին համապատասխան. 
4) հանքի փակման ծրագիրը, որը պետք է ներառի`

ա. հանքի ֆիզիկական փակման ծրագիրը, որում ներառվում է ենթակառուցվածքների, մեքենաների, սարքավորումների և շինությունների ապամոնտաժումը,

բ. նավթի և բնական գազի արդյունահանման հետևանքով խախտված հողատարածքների ռեկուլտիվացիայի, ներառյալ` ռեկուլտիվացիայի ծրագիրը հանքի գոյության ընթացքում,

գ. աշխատուժի սոցիալական մեղմացման ծրագիրը` օրենսդրությամբ սահմանված կարգով,

դ. նավթի և բնական գազի արդյունահանված տարածքի, արդյունահանման ընթացքում առաջացած արտադրական լցակույտերի տեղադիրքի և դրանց հարակից համայնքների բնակչության անվտանգության և առողջության ապահովման նպատակով մշտադիտարկումների իրականացման ծրագիրը,
ե. հանքավայրի շահագործման աշխատանքների ավարտից 2 տարի առաջ հանքի փակման վերջնական ծրագրի կազմման հավաստումը,

զ. հանքի փակման ծրագրի իրականացման ֆինանսական երաշխիքները.

5) իրական շահառուների վերաբերյալ տեղեկություններ բովանդակող քաղվածք՝ դիմումը Լիազոր մարմին ներկայացնելուն նախորդող 5 օրվա դրությամբ.
6) դիմումը ներկայացնելուց հետո մինչև իրավունք հայցելու դիմումի վերաբերյալ որոշման կայացումն ընկած ժամանակահատվածում իրական շահառուի փոփոխության դեպքում փոփոխության պետական գրանցումից հետո իրական շահառուների վերաբերյալ տեղեկություններ բովանդակող քաղվածք.
7) տեղեկություններ դիմումատուի մասնագիտական աշխատանքային փորձի, հիմնական անձնակազմի անդամների, ֆինանսական և տեխնիկական կարողությունների ու միջոցների մասին՝

ա. դիմումը ներկայացնելու տարվան նախորդող տարիների ընթացքում նավթային գործունեության ոլորտում իրականացրած համապատասխան մասնագիտական աշխատանքային փորձի վերաբերյալ տեղեկատվություն՝ ներկայացնելով նավթային գործունեության ոլորտում նախկինում կատարված աշխատանքների (ուսումնասիրության և (կամ( արդյունահանման) տարեթիվը, երկիրը, արդյունքները,

բ. նախագծով պահանջվող աշխատանքների իրականացման համար անհրաժեշտ` մասնագիտական աշխատանքային փորձ ունեցող մասնագետների հետ կնքված պայմանագրերի պատճենները.
գ. ծրագրի իրականացման համար անհրաժեշտ տեխնիկական միջոցների առկայության մասին տեղեկանք, իսկ օրենքով սահմանված կարգով օգտագործման իրավունքով պատկանող տեխնիկական միջոցի համար տեխնիկական անձնագիրը և համապատասխան պայմանագրի պատճենները, ներառելով տեխնիկական միջոցների ողջ ցանկը, մանրամասն նկարագրությունը, վճարման և մատակարարման ժամկետները և պայմանները,
դ. նախագծի իրականացման համար անհրաժեշտ ֆինանսական միջոցների առկայությունը հավաստող տեղեկանք, որը ներառելու է աշխատավարձը, կապիտալ ծախսերը և պետական տուրքը, իսկ տրամադրված վարկային գծի կամ բանկային երաշխիքի, կամ ֆինանսական միջոցների փոխառության առկայության դեպքում՝ նաև համապատասխան ֆինանսական կազմակերպության հետ կնքված պայմանագրի պատճենը,

ե. Հայաստանի Հանրապետության հարկային մարմինների կողմից տրված՝ հարկային մարմնի կողմից վերահսկվող եկամուտների գծով պարտավորություններ չունենալու մասին տեղեկանք՝ դիմումը Լիազոր մարմին ներկայացնելուն նախորդող 5 օրվա դրությամբ.

9)  ֆինանսական ծախսերի մասին տեղեկանք, որը պետք է ներառի մանրամասներ  արդյունահանման աշխատանքի, կապիտալ և գործառնական ծախսերի վերա​բերյալ.
10) նավթամթերքների թափոնների կառավարման պլանը և համապատասխան ֆինանսական երաշխիքը.
11) շրջակա միջավայրի վրա ազդեցության փորձաքննության իրականացման համար սահմանված պետական տուրքի անդորրագիրը:
ՀՈԴՎԱԾ 30. Նավթի և բնական գազի արդյունահանման նախագիծը
 
1. Նավթի և բնական գազի արդյունահանման նախագիծը պետք է ներառի`

1)  Նավթի և բնական գազի հանքավայրերի բացման այնպիսի եղանակներ և շահագործման համակարգեր, որոնք ապահովում են պաշարների ողջամիտ և համալիր, տնտեսապես նպատակահարմար և բնապահպանական նվազագույն կորուստներ ապահովող արդյունահանումը, ինչպես նաև կառույցների անվտանգ և երկարատև շահագործումը:
2) նախատեսվող ենթակառուցվածքների ձևավորման վերաբերյալ մանրամասներ, որը ներառում է տեղեկատվություն՝
ա. նավթը և բնական գազը երկրի մակերես դուրս բերման նպատակով նոր հորատանցքերի հորատման, կառուցման և շահագործման, այդ թվում՝ ստորգետնյա արդյունաբերական սարքավորումների և կառույցների, նավթի և բնական գազի տեղափոխման համար հորատանցքից մինչև բեռնաթափման կետ հաղորդակցության գծերի վերաբերյալ, 
բ. նավթի և բնական գազի վերամշակման և մեխանիկական խառնուրդներից և ջրից մաքրման աշխատանքների վերաբերյալ,

գ. նավթին և բնական գազին խառնված բաղադրիչների անջատման և մնացուկների հեռացման աշխատանքների վերաբերյալ,

դ. նավթին խառնված բնական կամ ուղեկցող գազի անջատման և մնացուկների հեռացման աշխատանքների վերաբերյալ,
3) առկա տեխնիկատնտեսական ցուցանիշների հիման վրա հանքավայրի շահագործման ակնկալվող ժամկետի հաշվարկը, տարեկան առավելագույն արտադրողականության չափը.

4) շրջակա միջավայրի վրա ազդեցության գնահատականը, այդ թվում` բնապահպանական կառավարման պլանը և մշտադիտարկումների ծրագրերը.

5)  սոցիալական ազդեցության գնահատականը, որը ներառում է`

ա. վերաբնակեցման անհրաժեշտության դեպքում բնակչության սոցիալական պայմանների բարելավման դրույթներ,

բ. բնակչության կենսամակարդակի բարելավման դրույթներ,

գ. համայնքի սոցիալ-տնտեսական զարգացման գործընթացի մասնակցության ապահովման երաշխիքներ.

6) աշխատանքի անվտանգության, աշխատակիցների առողջության պահպանության և բնության և շրջակա միջավայրի պահպանության Հայաստանի Հանրապետության օրենսդրությամբ սահմանված պահանջների ապահովումը.
7) խախտված հողերի վերականգնումը.
2. Նավթային գործունեության նպատակով ընդերքօգտագործումն, առանց փորձաքննությունների ենթարկված և դրական եզրակացություններ ստացած նախագծի, արգելվում է:
ՀՈԴՎԱԾ 31. Նավթի և բնական գազի արդյունահանման իրավունք հայցելու դիմումի վերաբերյալ որոշման կայացումը
 
1. Նավթի և բնական գազի արդյունահանման իրավունք հայցելու նպատակով ներկայացված դիմումի գրանցման օրվանից հետո` 5-օրյա ժամկետում, լիազոր մարմինը ծանուցում է դիմումատուին դիմումի գրանցման մասին:

2. Նավթի և բնական գազի արդյունահանման իրավունք հայցելու նպատակով ներկայացված դիմումի գրանցման օրվանից հետո` 40-օրյա ժամկետում, լիազոր մարմինը քննարկում է դիմումին կից ներկայացված նախագիծը և  տեղեկացնում է դիմումատուին նավթի և բնական գազի արդյունահանման նախագիծը «Տեխնիկական անվտանգության ապահովման պետական կարգավորման մասին» օրենքի 11-րդ հոդվածին համապատասխան տեխնիկական անվտանգության փորձաքննության ենթարկելու և մինչև 60-օրյա ժամկետում տեխնիկական անվտանգության փորձաքննության դրական եզրակացությունը լիազոր մարմնին ներկայացնելու անհրաժեշտության մասին։
3. Նավթի և բնական գազի արդյունահանման իրավունք հայցելու նպատակով ներկայացված դիմումի գրանցման օրվանից հետո` 40-օրյա ժամկետում, լիազոր մարմինը հանքի փակման ծրագիրը, նավթամթերքների թափոնների կառավարման պլանը և համապատասխան ֆինանսական երաշխիքը, «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 2-րդ մասով սահմանված փաստաթղթերի փաթեթը, ներկայացնում է շրջակա միջավայրի վրա ազդեցության փորձաքննության:
 4. Շրջակա միջավայրի ոլորտի պետական կառավարման լիազոր մարմինը սույն հոդվածի 3-րդ մասով սահմանված փաստաթղթերն ստանալուց հետո` «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված կարգով և ժամկետում, տրամադրում է համապատասխան փորձաքննական եզրակացություն:
5. «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 4-րդ մասով սահմանված դեպքում լիազոր մարմինը փաթեթը 3-օրյա ժամկետում վերադարձնում է դիմումատուին, իսկ «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 10-րդ մասով նախատեսված դեպքում տեղեկությունն ստանալուց հետո՝ 5-օրյա ժամկետում, այդ մասին ծանուցում է դիմումատուին: Դիմումատուն ծանուցումն ստանալուց հետո` «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 10-րդ մասով սահմանված ժամկետում, վերացնում է նշված թերությունները: «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքի 17-րդ հոդվածի 11-րդ մասով սահմանված ծանուցումն ստանալու դեպքում լիազոր մարմինն այդ հիմքով մերժում է դիմումը։
6. Փորձաքննական դրական եզրակացություններն ստանալուց հետո լիազոր մարմինը մինչև 25-օրյա ժամկետում որոշում է ընդունում դիմումի վերաբերյալ, որի մասին գրավոր ծանուցում է դիմումատուին: 

7. Եթե դիմումատուի ներկայացրած փաստաթղթերը թերի են, կամ ներկայացված արդյունահանման նախագիծը, ինչպես նաև դիմումատուի ֆինանսական և տեխնիկական կարողությունների ու միջոցների մասին տեղեկությունները չեն համապատասխանում օրենսդրությամբ սահմանված պահանջներին, ապա լիազոր մարմինը դիմումի գրանցման օրվանից հետո՝ 40-օրյա ժամկետում, տեղեկացնում է դիմումատուին այդ մասին: Դիմումատուն ծանուցումն ստանալուց հետո` 10-օրյա ժամկետում, վերացնում է նշված թերությունները: Եթե նշված թերությունները սահմանված ժամկետում չեն վերացվում, ապա լիազոր մարմինն այդ հիմքով մերժում է դիմումը:

8. Եթե երկու կամ ավելի անձ դիմում է ներկայացրել միևնույն պայմանական տարածքի համար, ապա նախապատվությունը տրվում է արտոնյալ դիմումատուին, իսկ վերջինիս բացակայության դեպքում` այն անձին, որի դիմումն առաջինն է գրանցվել: Այն դեպքում, երբ առաջին դիմումատուի դիմումի վերաբերյալ որոշման կայացման համար բոլոր փուլերը դեռ չեն ավարտվել, իսկ մյուս դիմումատուների դեպքում ավարտվել են, մյուս դիմումատուների դիմումների վերաբերյալ որոշման կայացման ժամկետը կասեցվում է մինչև հաջորդաբար առաջին դիմումատուի դիմումի վերաբերյալ որոշման ընդունումը:
9. Լիազոր մարմինը մերժում է դիմումը, եթե`

1) ներկայացված փաստաթղթերը կամ դրանցում նշված տեղեկությունները կեղծ են.

2) դիմումում նշված ընդերքի տեղամասը կամ դրա մի մասն այլ նավթային գործունեության կամ ընդերքօգտագործման իրավունքի օբյեկտ է, բացառությամբ, եթե տվյալ օբյեկտի նավթային գործունեության կամ ընդերքօգտագործման իրավունքի կրողը դիմումատուն է և տվյալ հանքավայրի պաշարներն արդեն հաստատվել են իր կողմից իրականացված ուսումնասիրության արդյունքում.
3) դիմումատուի առկա ֆինանսական և տեխնիկական կարողություններն ու միջոցները բավարար չեն լինի նախագծով նախատեսված աշխատանքներն իրակա​նացնելու համար կամ դրանք հավաստող փաստաթղթերը ներկայացված չեն.

4) նավթային գործունեության ոլորտում դիմումատուն չունի առնվազն 10 տարվա մասնագիտական աշխատանքային փորձ, իսկ մասնագիտական աշխատանքային փորձի բացակայության դեպքում՝ առնվազն 10 տարվա մասնագիտական աշխատանքային փորձ ունեցող մասնագետների հետ կնքված պայմանագրեր.

5) նավթի և բնական գազի արդյունահանման իրավունքի տրամադրումը հակասում է Հայաստանի Հանրապետության օրենսդրության, այդ թվում` Հայաստանի Հանրապետության ազգային անվտանգության ապահովման, ինչպես նաև Հայաստանի Հանրապետության միջազգային պայմանագրերի պահանջներին.

6) սույն օրենքի  15-րդ հոդվածի 7-րդ մասի 3-6-րդ կետերով նախատեսված հիմքով դադարեցվել է դիմումատուի` նախկինում ունեցած նավթային գործունեության որևէ իրավունք.
7) սույն հոդվածի 2-րդ մասի 2-րդ կետով և 6-րդ մասով սահմանված ժամկետները խախտվել են.

8) դիմումատուի ներկայացրած ֆինանսական երաշխիքը բավարար չէ ապահովելու նավթամթերքների թափոնների կառավարման պլանով նախատեսված միջոցառումների իրականացումը.

9) ֆինանսական երաշխիքը տվել է այն իրավաբանական անձը, որը չի համապատասխանում Հայաստանի Հանրապետության կառավարության սահմանած՝ ֆինանսական երաշխիք տվող իրավաբանական անձանց ներկայացվող չափանիշներին.

10) այն պայմանական տարածքը կամ դրա մի մասը, որի համար դիմումատուն դիմել է, ընդերքօգտագործման իրավունքի դադարեցված օբյեկտ է, և տվյալ իրավունքի դադարեցման մասին վարչական ակտը բողոքարկվել է դատական կարգով, և առկա չէ դատարանի՝ օրինական ուժի մեջ մտած վճիռը։ 
10. Դիմումի մերժման որոշման մեջ նշվում են մերժման բոլոր հիմքերը:

11. Սույն հոդվածով չսահմանված այլ հիմքերով դիմումի մերժումն արգելվում է:

12. Նավթի և բնական գազի արդյունահանման նպատակով ընդերքօգտագործումը, առանց սահմանված կարգով պետական փորձաքննությունների ենթարկված և դրական եզրակացություններ ստացած նախագծի, արգելվում է:

ՀՈԴՎԱԾ 32. Նավթի և բնական գազի արդյունահանման թույլտվության բովանդակությունը
  
1. Նավթի և բնական գազի արդյունահանման թույլտվությունը ներառում է՝ 

1) նավթային գործունեության իրավունք կրողի անվանումը և գտնվելու վայրը․
2) պետական գրանցման վկայականի համարը և գրանցման ամսաթիվը․
3) թույլտվության հերթական համարը, տրման տարին, ամիսը, ամսաթիվը և գործողության ժամկետը. 

4) պայմանական տարածքի համարը, կամ նավթային գործունեության իրավունքով չծանրաբեռնված պայմանական տարածքում առանձնացված տեղամասի ծայրակետերի կոորդինատները` միասնական կոորդի​նատային համակարգով.

5)  տրամադրված պաշարների ծավալը և տարեկան արտադրողականությունը. 

6) նավթի և բնական գազի տեսակների և ուղեկից բաղադրիչների անվանումը: 
 2. Նավթի և բնական գազի արդյունահանման թույլտվությանը կցվում են համապատասխան փորձաքննություններ անցած նավթի և բնական գազի արդյունահանման նախագիծը, արդյունահանման և արտադրանքի բաժանման պայմանագիրը, որոնք արդյունահանման թույլտվության անքակտելի մասերն են: 

ՀՈԴՎԱԾ 33. Նավթի և բնական գազի արդյունահանման և արտադրանքի բաժանման պայմանագրերի կնքումը
1. Նավթի և բնական գազի արդյունահանման իրավունք հայցելու դիմումը բավարարելու վերաբերյալ լիազոր մարմնից ծանուցումը ստանալուց հետո` 10-օրյա ժամկետում, դիմումատուն հրավիրվում է արդյունահանման և արտադրանքի բաժանման պայմանագրերն իր կողմից վավերացվելու համար: 

2.  Դիմումատուի կողմից պայմանագրերի վավերացումից հետո 10-օրյա ժամկետում, տրվում են նավթի և բնական գազի արդյունահանման իրավունքը հավաստող փաստաթղթերը: Նշված ժամկետում չներկայանալու դեպքում նավթի և բնական գազի արդյունահանման իրավունք հայցելու դիմումը բավարարելու վերաբերյալ որոշումը համարվում է ուժը կորցրած:

3. Նավթի և բնական գազի արդյունահանման թույլտվությունը, արդյունահանման և արտադրանքի բաժանման պայմանագրերը և համապատասխան փորձաքննություններ անցած նախագիծը միասին նավթային գործունեության իրավունքը հավաստող փաստաթղթեր են:

4. Նավթի և բնական գազի արդյունահանման պայմանագիրը պետք է նախատեսի`

1) նավթի և բնական գազի այն տեսակները, որոնց արդյունահանումը թույլ է տրվում իրավունք կրողին.

2) պայմանագրի գործողության ժամկետը` ըստ նախագծի.

3) Նավթի և բնական գազի արդյունահանման և հումքի վերամշակման աշխատանքների ենթադրվող ժամկետները` ըստ փուլերի.

4) բնապահպանական կառավարման պլանը.

5) հանքավայրի հաստատված պաշարների մասին տեղեկություններ.

6) սույն օրենքով և օրենսդրությամբ նախատեսված հաշվետվությունների ներկայացման և աշխատանքների վերահսկման կարգը.

8) դրույթներ օրենսդրությամբ նախատեսված ընդերքն օգտագործելիս կատարվող վճարի հաշվարկման և վճարման վերաբերյալ. 

9) դրույթներ` համայնքի սոցիալ-տնտեսական զարգացման ոլորտում ստանձնած պարտավորությունների չափի և կատարման ժամկետների վերաբերյալ.

10) հանքի փակման հետ կապված դրույթները:

5. Նավթի և բնական գազի արդյունահանման պայմանագիրը կարող է պարունակել կողմերի հարաբերությունները կարգավորող և օրենսդրությանը չհակասող այլ պայմաններ:
ՀՈԴՎԱԾ 34. Նավթի և բնական գազի արդյունահանման թույլտվության ժամկետը և դրա երկարաձգումը
 
1. Նավթի և բնական գազի արդյունահանման թույլտվությունը տրվում է 25 տարի ժամկետով, որը կարող է երկարաձգվել 25 տարի ժամկետով՝ համաձայն սույն հոդվածով սահմանված կարգի: Մինչև 25 տարի ժամկետով թույլտվություն կարող է տրամադրվել, երբ պահանջվող ժամկետում արդյունահանվում են հանքավայրի հաստատված ողջ հաշվեկշռային պաշարները:
2. Նավթի և բնական գազի արդյունահանման իրավունք ունեցող անձը կարող է ցանկացած ժամանակ, բայց ոչ ուշ, քան նավթի և բնական գազի արդյունահանման թույլտվության գործողության ժամկետի ավարտից վեց ամիս առաջ, դիմել լիազոր մարմին` նավթի և բնական գազի  արդյունահանման թույլտվության ժամկետը երկարաձգելու համար:

3. Դիմումում նշվում և դրան կից ներկայացվում են (թղթային և էլեկտրոնային տարբերակներով)`

1) դիմողի անվանումը, գտնվելու հասցեն (վայրը).

2) երկարաձգման խնդրարկվող ժամանակահատվածը.

3) տեղեկություններ` հանքավայրի մնացորդային պաշարների մասին.

4) տեղեկություններ` նավթի և բնական գազի արդյունահանման մեթոդներում առաջարկվող փոփոխությունների մասին, եթե այդպիսիք նախատեսվում են.

5) նավթի և բնական գազի արդյունահանման թույլտվության գործողության ժամկետը երկարաձգելու հիմնավորումներ.

6) փոփոխված նախագիծը՝ սույն օրենքի 30-րդ հոդվածի 1-ին մասին համապատասխան.

 7) դիմումին կցվող փաստաթղթերի ցանկը:
4. Ներկայացված դիմումի հիման վրա նավթի և բնական գազի արտադրանքի բաժանման պայմանագրի ժամկետը երկարաձգվում է ոչ ավելի, քան խնդրարկվող ժամկետով:
5. Լիազոր մարմինը դիմումի գրանցման օրվանից հետո 10-օրյա ժամկետում  լիազոր մարմինը ծանուցում է դիմումատուին դիմումի գրանցման վերաբերյալ:

6. Նավթի և բնական գազի արդյունահանման թույլտվության ժամկետի երկարաձգման համար ներկայացված դիմումի նկատմամբ կիրառվում են սույն օրենքի 31-րդ հոդվածի 2-7-րդ և 9-րդ մասերով սահմանված կանոնները: 

7. Լիազոր մարմնից ծանուցումն ստանալուց հետո 10-օրյա ժամկետում դիմումատուն ներկայանում է նավթի և բնական գազի արտադրանքի բաժանման ու նավթի և բնական գազի արդյունահանման պայմանագրերում կատարվող համապատասխան փոփոխությունն իր կողմից վավերաց​նելու համար, որից հետո 10-օրյա ժամկետում տրվում է նավթային գործունեության իրավունքի համապատասխան փոփոխված տարբերակը: Նշված ժամ​կետ​ներում դիմումատուի չներկայանալու դեպքում նավթային գործունեության իրա​վունքի ժամկետի երկարաձգում հայցելու մասին դիմումը բավարարելու վերաբերյալ ընդունված որոշումը համարվում է ուժը կորցրած: 

8. Նավթի և բնական գազի արդյունահանման թույլտվության գործողության ժամկետը չի կարող երկարաձգվել, եթե նավթային գործունեության իրավունքի երկարաձգումը պայմանավորված է իրավունք կրողի կողմից պայմանագրային, այդ թվում նաև բնապահպանական միջոցառումների, պարտականությունների կատարման խախտմամբ:
ՀՈԴՎԱԾ 36. Նավթի և բնական գազի արդյունահանման իրավունքի օբյեկտ           համարվող ընդերքի տեղամասից հրաժարումը
1. Նավթի և բնական գազի արդյունահանման իրավունք ունեցող անձը, որը ցանկանում է հրաժարվել նավթի և բնական գազի արդյունահանման իրավունքից, պետք է դիմի լիազոր մարմին` հրաժարումն ուժի մեջ մտնելու` իր համար ցանկալի օրվանից առնվազն 9  ամիս առաջ:

2. Դիմումում նշվում և դրան կից ներկայացվում են`

1) նշում` հրաժարումն ուժի մեջ մտնելու ցանկալի օրվա մասին.

2)  հանքի փակման ծրագիրը, որում ներառվում են`

ա. ենթակառուցվածքների, մեքենաների, սարքավորումների և շինությունների ապամոնտաժումը,

բ. նավթի և բնական գազի արդյունահանման հետևանքով խախտված հողատարածքների ռեկուլտիվացիայի ծրագիրը,

գ. աշխատուժի սոցիալական մեղմացման ծրագիրը, որը ներառում է հանքի փակումից հետո աշխատատեղերի ստեղծման, մասնագիտական վերաորակավորման և ուսուցման դրույթներ:

3. Լիազոր մարմինը 30-օրյա ժամկետում քննարկելով դիմումը որոշում է կայացնում հրաժարման հավաստագիր տրամադրելու կամ չտրամադրելու վերաբերյալ: Հրաժարման հավաստագիրը կարող է պարունակել նավթի և բնական գազի արդյունահանման իրավունքից հրաժարման պայմաններ, որի մասին ծանուցվում է դիմումատուին:

4. Լիազոր մարմինը չի տրամադրում հրաժարման հավաստագիր, եթե`

1) դիմումատուն չի ներկայացրել սույն հոդվածի 2-րդ մասով նախատեսված փաստաթղթերը.

2) նավթի և բնական գազի արդյունահանման իրավունքի օբյեկտի նավթի և բնական գազի մնացորդային պաշարները բավարար չեն այն որպես նավթային գործունեության  իրավունքի առանձին օբյեկտ համարելու համար: 

5. Հրաժարման հավաստագիրն ուժի մեջ է մտնում սույն հոդվածով նախատեսված դիմումում նշված օրվանից կամ այն օրվանից, որը նշանակում է լիազոր մարմինը` ելնելով հրաժարման պայմաններից: Նավթի և բնական գազի արդյունահանման և արտադրանքի բաժանման  պայմանագրերը նույն օրվանից համարվում են լուծված:

6. Նավթի և բնական գազի արդյունահանման իրավունքից հրաժարումը չի ազատում մինչև հրաժարման ուժի մեջ մտնելու պահն առաջացած՝  այդ թվում նաև բնապահպանական միջոցառումների պարտականություններից և պատասխանատվությունից:

ՀՈԴՎԱԾ 37. Նավթի և բնական գազի արդյունահանման իրավունք ստացած անձի իրավունքները և պարտականությունները
1. Նավթի և բնական գազի արդյունահանման իրավունք ստացած անձն իրավունք ունի`

1) բացառիկ իրավունքով կատարելու տրամադրված տարածքում նավթի և բնական գազի արդյունահանման աշխատանքներ. 

2) արդյունահանման աշխատանքների կատարման համար ներգրավելու երրորդ անձանց` քաղաքացիաիրավական պայմանագրի կնքմամբ.
3) դիմելու լիազոր մարմին՝ նավթի և բնական գազի արտադրանքի բաժանման մասին պայմանագրի պայմանները փոփո​խելու նպատակով, եթե ի հայտ են գալիս էապես նոր` նախկինում չնախատեսված հանգամանքներ.

4) վաղաժամկետ հրաժարվելու նավթի և բնական գազի արդյունահանման իրավունքից` կատարելով արտադրանքի բաժանման պայմանագրով և օրենքով նախատեսված պարտավորությունները.

5)  տնօրինելու արդյունահանված նավթի և բնական գազի իրեն հասանելիք պաշարները.

6) նավթի և բնական գազի արդյունահանման աշխատանքների իրականացման նպատակով կառուցելու անհրաժեշտ շենքեր, շինություններ, հաղորդակցության ուղիներ, տեղադրելու սարքավորումներ, փոխադրելու արդյունահանված իր մասնաբաժին նավթը և բնական գազը.

2. Նավթի և բնական գազի արդյունահանման իրավունք ստացած անձն ունի սույն օրենքով և այլ օրենքներով սահմանված այլ իրավունքներ:

3. Նավթի և բնական գազի արդյունահանման իրավունք ստացած անձը պարտավոր է`

1) աշխատանքներն իրականացնել արտադրանքի բաժանման պայամանագրի, արդյունահանման պայմանագրի և արդյունահանման նախագծի պայմաններին համապատասխան.

2)  կատարել լիազոր մարմնի` օրենսդրության պահանջների պահպանման վերաբերյալ տրված ցուցումները.

3) ապահովել նավթի և բնական գազի արդյունահանման նախագծի պահանջների կատարումը.

4) լիազոր մարմին ներկայացնել նավթի և բնական գազի արդյունահանված պաշարների վերաբերյալ տարեկան հաշվետվությունները. 
5) լիազոր մարմնին հանձնել երկրաբանական տեղեկությունը` օրենսգրքով և այլ իրավական ակտերով սահմանված կարգով.
6) ապահովել բնապահպանական, սանիտարահիգիենիկ և հակահամաճարակային միջոցառումների իրականացումը՝ Հայաս​տանի Հանրապետության օրենսդրությամբ սահմանված կարգով.
7) կատարել Հայաստանի Հանրապետության օրենքներով սահմանված բոլոր պարտականությունները.
8) բնապահպանության և ընդերքի ոլորտում վերահսկողություն իրականացնող տեսչական մարմնին տրամադրել ստուգման ընթացքում պահանջվող փաստաթղթեր, տվյալներ, բացատրություններ, տեղեկանքներ, որոնք անմիջականորեն առնչվում են ստուգման նպատակներին.
9)  ապահովել նավթային գործունեության հետ կապված աշխատանքների անվտանգությունը.
10) իրականացնել հանքի փակման ծրագիրը՝ ապահովելով նաև հանքը փակելու վերաբերյալ լիազոր մարմնի որոշման պայմանները, փորձաքննության եզրակացության պահանջները և դրանց իրականացման հավաստիության ապահովման պայմանները:

4.Նավթի և բնական գազի արդյունահանման իրավունք ստացած անձը կրում է սույն օրենքով և այլ օրենքներով սահմանված այլ պարտականություններ:

ՀՈԴՎԱԾ 38.  Երկրաբանական տեղեկության և ապարի կամ նավթի նմուշների արտահանումը

1. Նավթի և բնական գազի երկրաբանական ուսումնասիրության իրավունք կրողը կարող է փորձարկելու և վերլուծելու նպատակով Հայաստանի Հանրապետությունից արտահանել ապարի կամ նավթի նմուշներ, եթե մինչև արտահանումը նմուշների ներկայացուցչական մասերը հանձնվել է լիազոր մարմնին` բացառությամբ այն դեպքերի, երբ նմուշների՝ լիազոր մարմնին հանձնումը կխանգարի Հայաստանի Հանրապետությունից արտահանվող նմուշների ճիշտ վերլուծում և փորձարկում կատարելուն: Նման դեպքերում նմուշների արտահանումը պետք է կատարվի բացառապես լիազոր մարմնի գրավոր համաձայնությամբ:
2. Տեխնիկական գրանցումների և այլ տվյալների բնագրերը կարող են արտահանվել միայն լիազոր մարմնին գրավոր տեղեկացնելուց հետո՝ ներկայացնելով երաշխիքներ Հայաստանի Հանրապետությունում գրանցումների կրկնօրինակների պահպանման և բնագրերի վերադարձման համար:

ՀՈԴՎԱԾ 39. Նավթի և բնական գազի երկրաբնական ուսումնասիրության ընթացքում փորձնական հանույթի իրականացումը և փորձանմուշների տեղափոխումը

1. Նավթի և բնական գազի երկրաբանական ուսումնասիրության իրավունք կրողը երկրաբանական ուսումնասիրության ծրագրով նախատեսված լինելու դեպքում իրավունք ունի երկրաբանական ուսումնասիրությունների վերջին փուլում իրականացնելու փորձնական հանույթ նավթի և բնական գազի պաշարների քանակի և որակի, հանքավայրի շահագործման ռեժիմի պայմանների գնահատման նպատակով: Արդյունահանված նավթը և (կամ) բնական գազը միայն կարող է տեղափոխվել փորձաքննություն անցկացնելու համար:
2. Երկրաբանական ուսումնասիրության համար անհրաժեշտ փորձնական հանույթի ֆիզիկական ծավալները սահմանում է լիազոր մարմինը:

ՀՈԴՎԱԾ 40. Նավթային գործունեության ընթացքում ընդերքի օգտագործման և պահպանության պետական վերահսկողության պայմաններն ու պահանջները

1.Նավթային գործունեության ընթացքում ընդերքի օգտագործման և պահպանության պետական վերահսկողությունը իրականացվում է Հայաստանի Հանրապետության օրենսդրությանը համապատասխան:  

ՀՈԴՎԱԾ 41. Պատասխանատվությունը սույն օրենքի պահանջները խախտելու համար
1. Սույն օրենքի պահանջների խախտման համար ընդերքօգտագործողը և (կամ) նրանց պաշտոնատար անձինք կրում են Հայաստանի Հանրապետության օրենքներով սահմանված կարգով պատասխանատվություն:

2. Արգելվում է առանց նավթային գործունեության իրավունքի նավթային գործունեության իրականացումը: Առանց սույն օրենքով սահմանված նավթային գործունեության իրավունքի նավթային գործունեության իրականացումն առաջացնում է Հայաստանի Հանրապետության հարկային օրենսգրքով սահմանված պատասխանատվություն: 

ՀՈԴՎԱԾ 42. Նավթի և բնական գազի պաշարների պետական հաշվառման իրականացումը, հաշվեկշռի կազմումը, նավթի և բնական գազի երևակումների ու հանքավայրերի պետական կադաստրի վարումը

1. Նավթի և բնական գազի պաշարների պետական հաշվառման իրականացումը, հաշվեկշռի կազմումը, նավթի և բնական գազի երևակումների ու հանքավայրերի պետական կադաստրի վարումը իրականացվում է օրենսգրքով սահմանված կարգով:

ՀՈԴՎԱԾ 43. Նավթային գործունեության  վճարների տեսակները
1.  Նավթային գործունեություն իրականացնելիս  կատարվում են հետևյալ վճարները`

1) բնապահպանական հարկ` բնապահպանական միջոցառումների իրականացման համար.

2) շրջակա միջավայրի պահպանության դրամագլխի համալրման (ռեկուլտիվացիոն)` նավթի և բնական գազի արդյունահանման ընթացքում խախտված հողերի վերականգնման համար՝ օրենսգրքի 69-րդ հոդվածով նախատեսված դեպքում և կարգով.3) նավթային գործունեության թույլտվության տրամադրման պետական տուրք՝ «Պետական տուրքի մասին» օրենքով սահմանված կարգով.
4) պետական սեփականություն համարվող բնական պաշարների օգտագործման համար բնօգտագործման վճար.

5) մշտադիտարկումների իրականացման` օգտակար հանածոյի արդյունահանված տարածքի, արդյունահանման ընթացքում առաջացած արտադրական լցակույտերի տեղադիրքի և դրանց հարակից համայնքների բնակչության անվտանգության և առողջության ապահովման համար.
6( Հայատանի Հանրապետության օրենսդրությամբ նախատեսված այլ հարկեր, տուրքեր և վճարներ:
2. Սույն հոդվածի 1-ին մասի 1-ին կետով նախատեսված բնապահպանական հարկը և 4-րդ կետով նախատեսված բնօգտագործման վճարը վճարվում են Հայաստանի Հանրապետության հարկային օրենսգրքով սահմանված կարգով ու չափերով:

ՀՈԴՎԱԾ 44. Վեճերի լուծման կարգը 

 
1. Նավթային գործունեության ընթացքում ծագած վեճերը լուծվում են Հայաստանի Հանրապետության օրենքներով և այլ իրավական ակտերով սահմանված կարգով:

 
Գ Լ ՈՒ Խ  9
 
ԱՆՑՈՒՄԱՅԻՆ ԵՎ ԵԶՐԱՓԱԿԻՉ ԴՐՈՒՅԹՆԵՐ
ՀՈԴՎԱԾ 45. Անցումային դրույթներ 
1. Մինչև սույն օրենքն ուժի մեջ մտնելն ընդերքը նավթի և բնական գազի երկրաբանական ուսումնասիրությունների նպատակով տրամադրված իրավունքները պահպանում են իրենց ուժը սույն օրենքն ուժի մեջ մտնելուց հետո:
2.  Սույն օրենքն ուժի մեջ մտնելուց հետո`
1) Կառավարությունը`
 ա. հաստատում է նավթային գործունեության և արտադրանքի բաժանման պայմանագրերի օրինակելի ձևերը` սույն օրենքն ուժի մեջ մտնելուց հետո՝ տաս ամսվա ընթացքում,
բ. հաստատում է նավթային գործունեության թույլտվությունների ձևերը` սույն օրենքն ուժի մեջ մտնելուց հետո՝ տաս ամսվա ընթացքում,

գ. հաստատում է նավթի և բնական գազի պաշարների դասակարգման կարգը` սույն օրենքն ուժի մեջ մտնելուց հետո՝ մեկ տարվա ընթացքում,

դ. սահմանում է նավթային գործունեության իրավունքների հաշվառման կենտրոնացված մատյանից, դիմումատուի վերաբերյալ տեղեկատվության տրամադրման կարգը` սույն օրենքն ուժի մեջ մտնելուց հետո՝ ութ ամսվա ընթացքում,

ե. հաստատում է երկրաբանական ուսումնասիրության աշխատանքների իրականացման նպատակով հորատանցքերի հորատման համար անհրաժեշտ հողամասերի օգտագործման պայմանագրի օրինակելի ձևը` սույն օրենքն ուժի մեջ մտնելուց հետո՝ տաս ամսվա ընթացքում։
2) լիազոր մարմինը`
ա. սահմանում է երկրաբանական ուսումնասիրության համար անհրաժեշտ փորձնական հանույթի ֆիզիկական ծավալները` սույն օրենքն ուժի մեջ մտնելուց հետո՝ մեկ տարվա ընթացքում,

բ. հաստատում է նավթային գործունեության իրավունքների հաշվառման կենտրոնացված մատյանի ձևը` սույն օրենքն ուժի մեջ մտնելուց հետո՝ մեկ տարվա ընթացքում:
ՀՈԴՎԱԾ 46.  Եզրափակիչ դրույթներ
  
1. Սույն օրենքն ուժի մեջ է մտնում 2026 թվականի հոկտեմբերի 1-ից:

ՀԱՆՐԱՊԵՏՈՒԹՅԱՆ 
ՆԱԽԱԳԱՀ                                                                                         Վ. ԽԱՉԱՏՈՒՐՅԱՆ

                                                                                              2025թ․—————         

                                                                                                  Երևան

Նախագիծ

